
MINUTI
 
Il-Minuti tal-Laqgħa Nru 4, li saret fis-26 ta’ Mejju 2020, ġew ikkonfermati.


INTRODUZZJONI

IĊ-CHAIRPERSON (Onor. Justyne Caruana):  Insellmilkom. Grazzi talli ingħaqadtu magħna għar-raba’ laqgħa tal-Kumitat Permenanti għall-Affarijiet ta’ Għawdex. Nilqa’ lil dawk li qegħdin fostna w aċċettaw l-istedina tagħna li jindirizzaw lil dan il-Kumitat.  

Nieħu l-opportunità biex infakkar li dawn il-proċeduri huma kollha pubbliċi, allura dak li se jixxandar u l-preżentazzjonijiet li se jsiru mingħand il-mistiedna tagħna huma pubbliċi, sakemm dak li jkun ma jindikax mod ieħor.  Qed ngħid hekk, għax wara l-aħħar laqgħa kellna komunikazzjoni minn membri tal-istampa dwar preżentazzjoni li saret minn Dr Francis Fabri, li kienet biss bħala bażi għad-diskussjoni u ma kenitx preżentazzjoni formali, allura lill-membri tal-midja dderiġejniehom biex isegwu d-diskussjoni fil-clip li bgħatnielhom.  Huwa importanti li kull min ikun se jippreżenta jew se jurina preżentazzjoni, jindikalna x-xewqa tiegħu biex inkunu nistgħu niċċirkolawha.  

Biex naġġornakom, nixtieq ngħidilkom li in segwitu għad-diskussjoni li kellna dwar il-Gozo Channel u dwar ix-xewqa tal-istess Gozo Channel biex dan il-Kumitat jappoġġja t-talba li jkun hemm appoġġ mingħandna dwar kwestjonijiet ta’ state aid u dwar għajnuniet li qed titlob l-istess Gozo Channel biex tissalvagwarda l-futur tagħha, għandna ittra mill-Gozo Channel formalment iffirmata miċ-Chairperson, li nitlob lill-membri biex inkunu nistgħu nagħmluha tagħna, u kif qbilna ngħadduha lis- Sur Paul Zahra li jmexxi l-Istate Aid Monitoring Board, biex tkun tista’ tiġi kkonsidrata t-talba tal-Gozo Channel bl-appoġġ tal-Kumitat Permanenti għall-Affarijiet ta’ Għawdex.   Fil-verità għadna kemm irċevejnieha issa u lħaqna pprintjajnieha.  


L-IMPATT TAL-COVID-19 FUQ GĦAWDEX U T-TRIQ ’IL QUDDIEM (KONT.)


IĊ-CHAIRPERSON: Fil-laqgħa tal-lum se nkomplu bid-diskussjoni dwar l-impatt tal-COVID-19 fuq Għawdex u t-triq ’il quddiem.  Illum għandna tliet mistednin li huma Dr Samuel Azzopardi li qiegħed jirrappreżenta l-Kunsill Reġjonali ta’ Għawdex, Fr Giovanni Curmi li huwa Delegat għad-Diakonia li qed jirrappreżenta d-Djoċesi ta’ Għawdex, u s-Sur Elvin Grech li se jkun qed jagħmel il-preżentazzjoni u d-diskussjoni għan-nom tal-Gozo Sports Board. B’hekk se nkunu qegħdin nolqtu dawn it-tliet aspetti kif ġie maqbul fl-aħħar laqgħa li kellna.

Nibdew bl-ewwel mistieden tagħna, Dr Samuel Azzopardi.  L-ewwel nett, grazzi talli lqajt l-istedina tagħna. Nistiednek tibda bl-intervent tiegħek, ħalli mbagħad tkun tista’ tibda d-diskussjoni.   

DR SAMUEL AZZOPARDI (President tal-Kunsill Reġjonali Għawdex):  Grazzi Sinjura President, Onor. Membri tal-Kumitat Parlamentari għal Għawdex.  L-ewwel nett, f’isem il-Kunsill Reġjonali nixtieq infaħħar dan l-iżvlupp fl-operat tal-leġiżlattiv ta’ dan il-pajjiż, li Għawdex għandu Kumitat Parlamentari appożitament għalih. Dan ikompli jagħti ċerta importanza lil din il-gżira reġjun, issa anke fl-iżvilupp leġiżlattiv u s-sindakar tal-operat governattiv fl-istess Parlament.  

Il-pandemija laqtet lil kulħadd, u lil Għawdex minkejja d-doppja insularità tiegħu messitu wkoll.   Il-Kunsill Reġjonali li minnu jifformaw il-lokalitajiet u l-kunsilli lokali kollha ta’ Għawdex, iltaqa’ u ddiskuta l-pandemija u l-effetti li ħalliet fil-lokalitajiet tagħna, u t-triq ’il quddiem fl-isfond ta’ dak kollu preżenti u dak li jista’ jsir ’il quddiem, fejn ġew identifikati tliet oqsma importanti riżultanti tal-pandemija.  L-ewwel nett, is-saħħa tar-residenti u t-tibdil fil-ħajja soċjali tagħhom; l-operat tal-amministrazzjoni u s-servizzi mogħtija mill-istess kunsilli lokali; u r-rata ekonomika, in-negozju u x-xogħol taċ-ċittadini ta’ dawn il-lokalitajiet.   

Żgur li f’dak li ġara fir-rigward tas-saħħa tar-residenti, ġiet murija koperazzjoni sħiħa mill-kunsilli lokali mas-Supretendent tas-Saħħa Pubblika u l-Ministeru għas-Saħħa.   L-uniku servizz li l-kunsilli xtaqu li jibqa’ jingħata, imma wieħed fehem l-esiġenzi tad-Dipartiment tas-Saħħa, kien meta ingħalqu l-bereġ fil-lokalitajiet. Għalhekk, forsi wieħed jinnota dan biex ’il quddiem inkunu attrezzati biżżejjed u forsi dawn il-bereġ jibqgħu miftuħa.  Irrid ngħid li l-miżuri mogħtija mid-Dipartiment tas-Saħħa  u mis-Supretendent tas-Saħħa Pubblika, intlaħqu mir-residenti tagħna u l-kunsilli kienu parteċipi sa mill-bidu nett.   Dan jolqot it-tieni punt, l-operat tal-amministrazzjoni.  

Waħda mill-ewwel deċiżjonijiet fil-fażi bikrija tal-pandemija kienet li l-kunsilli lokali qablu – jien kont preżenti għal-laqgħa li saret mal-Ministru Herrera,  li hu responsabbli mill-kunsilli lokali bejn ir-rappreżentanti taż-żewġ partiti ewlenin tal-Kunsill Lokali ta’ Għawdex – mad-deċiżjoni li ttieħdet li l-kunsilli lokali bħala Gvern lokali jibqgħu miftuħin u jagħtu s-servizzi kollha possibbli lir-residenti tagħna fuq il-prinċipju li għandna nkunu preżenti bħala punt ta’ referiment għaċ-ċittadini fit-tajjeb u fil-ħażin.   Sa ċertu punt, is-servizzi kollha ġew mogħtija.   Il-kunsilli lokali tagħna kienu proattivi u ħolqu servizzi differenti huma wkoll, fosthom servizz ta’ online counselling li kien kumplimentari għal dak li għamel il-Gvern, u servizzi oħra li ġew mogħtija lir-residenti, l-iktar dawk li kienu klassifikati bħala persuni vulnerabbli.

Il-laqgħat tal-kunsilli lokali baqgħu jinżammu permezz ta’ sistemi li llum naħseb li l-poplu Malti kollu dara x’inhuma, bħalma baqgħu għaddejjin il-laqgħat tal-kunsilli reġjonali. Inżerta li eżatt qabel ma faqqgħet il-pandemija, kien sar żvilupp bejn l-Awtorità għas-Servizzi Soċjali u l-istess Kunsill Reġjonali fejn kien hemm outreach tas-servizzi soċjali, bħalma hu t-tqassim tal-ikel, li ħadmu anke meta faqqgħet il-pandemija. 

F’dak li għandu x’jaqsam mal-ambjent, il-kunsilli kkoperaw ma’ tal-ħwienet dwar meta setgħu jerġgħu jiftħu u li jinżammu d-distanzi.  Fuq livell ta’ Assoċjazzjoni tal-Kunsilli Lokali, inħolqot ukoll dik li ssejħet bħala YouSafe Platform, fejn il-komunitajiet kollha ta’ Malta u Għawdex ġew mistedna jipparteċipaw biex tinżamm pjattaforma fuq il-midja soċjali li żżomm kuntatt mar-residenti.  Il-prinċipju kien li għalkemm iżolati fid-djar tagħna, nibqgħu f’kuntatt ma’ xulxin.   Huwa tajjeb li ngħid li din kienet highlighted bħala best practise mill-Kumitat tar-Reġjuni, bħala eżempju tajjeb ta’ community reach li tat servizzi lil dawk il-persuni li normalment ma kenux familjari mal-operati ta’ ċerti kunsilli lokali f’komunitajiet u f’lokalitajiet li huma ikbar minn oħrajn.

Il-kunsilli lokali bagħtu l-pożizzjoni tagħhom lill-Kumitat Ewropew tar-Reġjuni fuq dak li għandu x’jaqsam mal-Health Emergency Mechanism, għax l-Unjoni Ewropea qed toħroġ pożizzjoni fir-rigward ta’ kif għandna nilqgħu għall-pandemija.  Il-Kumitat Ewropew tar-Reġjuni għandu kummissjoni, li jien ninsab fiha, dwar il-public health f’pajjiżi ikbar minna li wkoll jaqgħu taħt kunsilli u reġjuni, fejn hemm informazzjoni ta’ kif wieħed qed jilqa’ għal din il-pandemija, u rrid ngħid li Malta ssemmiet kemm-il darba bħala wieħed mill-eżempji tajba ta’ kif il-komunitajiet u l-kunsilli lokali laqgħu għall-COVID-19.

Dan ġab diskussjoni dwar is-servizzi kollha li joffru l-kunsilli tagħna u kif ħafna minnhom fil-verità jistgħu jsiru online. Permezz ta’ din il-pandemija, issolviet xi ħaġa li konna ilna s-snin nitkellmuha mal-banek lokali, li fil-kunsilli ma stajtx tħallas bil-cards.  Fl-aħħar irnexxielna naslu fi ftehim ma’ bank partikolari, li qed jiġi esplorat ma’ banek oħra, li l-kunsilli jingħataw il-card machines. Fil-fatt, illum għandna kunsilli li għandhom dan is-servizz utli.  Bħala Assoċjazzjoni, flimkien mal-kunsilli lokali qed naraw kif is-servizzi kollha jsiru online, allura jibqa’ importanti l-investiment min-naħa tal-Gvern ċentrali f’dak li għandu x’jaqsam ma’ digitalization tal-gżira tagħna.   

 Il-Kunsill Reġjonali, fl-aħħar laqgħa tiegħu li saret f’Mejju, ħa l-inizjattiva flimkien mal-imsieħba soċjali l-oħra, il-Gozo Regional Committee tal-MCESD, il-Ministeru għal Għawdex u jixtieq jinvolvi lid-Deputati tal-gżira tagħna, dwar strateġija għal Għawdex biex tkun strateġija ħolistika. Fost l-inizjattivi li l-kunsilli xtaqu li jittieħdu f’waħda mid-diskussjonijiet – dan inħass anke f’kunsilli f’Malta – issemma l-ambjent. Meta rajna l-pjazez u t-toroq vojta mit-traffiku, għalkemm kienet għafsa ta’ qalb li ma kienx hemm nies fihom, il-fatt li ma kienx hemm karozzi kien aspett li ttieħed in konsiderazzjoni minn ħafna kunsilli lokali u ġie propost li l-kunċett tal-car free day ma jkunx ta’ darba fis-sena biss. Fil-fatt, hemm lokalitajiet li jekk mhux possibbli l-pedestrianisation bdew jagħmluha kull nhar ta’ Ħadd jew kull nhar ta’ Sibt.  F’Għawdex, minn daqshekk, għandna l-aspett tajjeb li l-lokalitajiet huma ftit iżjed urbani, u rrid nosserva li għad għandna komunitajiet li huma ħodor.   

Il-kunsilli jħeġġu lil dan il-Parlament u lill-Gvern janalizzaw li forsi jsir tibdil fis-sens li d-dipendenza ta’ Għawdex fuq it-turiżmu tiġi bbilanċjata fuq setturi oħra u ma tibqax tkun daqshekk fuq it-turiżmu, però mhux fis-sens li jitnaqqas l-element ta’ turiżmu.  Huwa importanti wkoll li nieħdu ħsieb is-settur agrikolu, li kif wera, huwa supply chain importanti għall-ħajjiet tagħna, u forsi ndaħħlu l-kunċett ta’ minimum pricing għal dak li għandu x’jaqsam ma’ prodotti agrikoli.  Il-kunsilli lokali nnotaw li l-ekonomija t’Għawdex hija iktar fraġli, fis-sens li meta tintlaqat ħażin l-ekonomija f’Malta, dik t’Għawdex tintlaqat iktar.  Għalhekk, inħeġġeġ lill-Gvern biex jistudja sew dan l-impatt u jara kif wieħed jista’ jkun iktar ippreparat għall-quddiem. Meta jkollna strateġija iktar fid-dettall, se nistiednu lill-Membri Parlamentari Għawdxin biex jagħtu l-kontribut tagħhom u forsi jsemmu għan-nom tal-kunsilli lokali tagħna l-aspettativi tar-residenti kif jafuhom huma li ġew eletti mill-istess distrett ta’ Għawdex. B’hekk forsi jkun hemm aktar networking għal pożizzjoni ħolistika, kemm fuq livell lokali, reġjonali u nazzjonali, kif ukoll fuq livell Ewropew.  

Innotajna wkoll li ċerti rakkmandazzjonijiet u suġġerimenti li għamilna lid-Dipartiment tas-Saħħa u lis-Supretendent tas-Saħħa Pubblika ttieħdu on board, speċjalment f’dak li għandu x’jaqsam mat-trasport bejn Malta u Għawdex.   

Jien ma baqagħli xejn ħlief li nirringrazzjakom ta’ din l-opportunità, u nistennew li ma tkunx l-aħħar darba.  Grazzi.

IĊ-CHAIRPERSON:  Grazzi, Dr Azzopardi.  Din kienet preżentazzjoni biex nintroduċu diskussjoni interessanti ħafna.  Bħala sfond nista’ ngħid li aħna bħala Kumitat konna pjuttost proattivi, allura qed naraw il-COVID-19 minn aspetti differenti. Għall-benefiċċju tiegħek u ta’ dawk kollha li qegħdin isegwuna, fl-aħħar tad-diskussjoni se nkunu qed nifformolaw rapport li fih mhux biss se jkun hemm inkorporati dawn l-interventi, imma se jkun hemm ukoll a way forward.   

F’kull laqgħa li kellna, dejjem ħadna s-suġġerimenti u rajna li nimbuttaw u mmexxu wħud minnhom. Fil-fatt, hemm numru ta’ suġġerimenti li ressaqna u li diġà ġew indirizzati.  Fil-kuntest ta’ din id-diskussjoni, nistiednek minn issa li tagħmel ir-rakkmandazzjonijiet u s-suġġerimenti tiegħek, biex imbagħad ikunu jistgħu jiġu inklużi fid-dokument tagħna.  

Rigward is-suġġett li ppreżentajt inti, xtaqt nagħmel xi domandi biex nintroduċi d-diskussjoni. Aħna tkellimna fuq il-lokalitajiet kollha t’Għawdex, però ovvjament kien hemm lokalitajiet li ġew milquta iktar minn oħrajn, speċjalment dawk li jinkorporaw fihom żoni turistiċi u l-lokalitajiet li huma ikbar minn oħrajn, allura forsi tagħtina xi ftit informazzjoni dwar ċirkostanzi partikolari li taf bihom inti bħala rappreżentant tal-Kunsill Reġjonali, biex tkun tista’ tinfurmana dwarhom u dwar x’tagħlimiet ħadna.  

Aħna qed naraw li din iċ-ċirkostanza kienet test maġġuri għalina u għal pajjiżna, speċjalment f’Għawdex, però ovvjament, mill-isfidi trid tara x’tista’ tittrasforma f’opportunità u x’tista’ titgħallem.  Semmejna ħafna l-online platform. Illum il-ġurnata użajna s-servizzi online u rajna kif il-ħajja saret iktar faċli w aċċessibbli, imma issa huwa tajjeb li nkunu nafu jekk post-COVID-19 hux se nkomplu għaddejjin bihom, jew inkella issa li se nerġgħu nirriżumu għall-ħajja tagħna, dawn is-servizzi hux se jerġgħu jmorru lura għall-istat li kienu, jew forsi huwiex iż-żmien propizju biex ninvestu iktar ħalli nkunu aktar aċċessibbli f’din id-dinja diġitali, għal diversi raġunijiet.  

Il-YouSafe Platform jien segwejtha u rajt stqarrija fejn ġiet dikjarata bħala best practice. Jien naħseb li dan huwa mezz importanti ħafna bejn it-tmexxija lokali u ċ-ċittadin.  Ħafna drabi aħna ngħidu li l-ewwel punt ta’ riferenza għaċ-ċittadin huwa l-kunsill lokali, u f’dan il-każ partikolari rajna lill-kunsilli lokali jieħdu rwol attiv fl-outreach.  Aħna fis-servizzi soċjali nitkellmu ħafna fuq l-outreach, però l-kunsilli lokali fil-limitazzjonijiet tagħhom kienu kapaċi joħolqu din il-pjattaforma biex jilħqu lil dawk il-persuni li kienu msakkrin ġo djarhom u kellhom bżonn xi għajnuna, xi servizzi, jew xi ftit wens. Dawn huma affarijiet importanti, imma issa li qed noħorġu minnha, dawn is-servizzi se jkomplu jingħataw meta nafu li fid-djar hemm persuni li għandhom bżonn dawn l-għajnuniet?  Irridu naraw ukoll kif se norbtuhom ma’ servizzi nazzjonali oħra li diġà jeżistu.  

Apparti minn hekk, hemm il-mod kif joperaw il-kunsilli lokali. Aħna għandna liġi li tistipula meta għandhom isiru l-laqgħat, però nixtieq inkun naf jekk huwiex maħsub li jkompli jintuża l-mod kif qed isiru l-laqgħat illum il-ġurnata b’mezzi diġitali.  Pereżempju, jekk ikollok kunsillier li ma jkunx jiflaħ jew ikollu xi ċirkostanzi partikolari u ma jkunx jista’ jattendi fiżikament għal-laqgħat, ikunx jista’ jipparteċipa fil-laqgħa b’mod virtwali.    

Rigward is-suġġeriment tal-car free days, irridu naraw kemm huma ppreparati l-kunsilli lokali u xi pjanijiet hemm biex dan is-suġġeriment ikun iktar widespread u nibdew naraw il-benefiċċji tiegħu, speċjalment f’Għawdex, fejn skont stħarriġ importanti ħafna li għadu kemm ħareġ jirriżulta li l-Għarb ġie dikjarat bħala l-iktar lokalità li għandha arja nadifa, u naħseb li din għandha tkun xi ħaġa li tapplika għal Għawdex kollu.   

Dwar is-settur agrikolu, għandna l-benefiċċju li għandna l-Ministru responsabbli, allura se nkun qed nistenna l-parteċipazzjoni tiegħu f’din id-diskussjoni.

Issa ngħaddu għall-Membri Parlamentari. Naħseb l-ewwel irid jibda l-Onor. Chris Said, imbagħad ngħaddu għall-Onor. Cutajar.  Jekk jogħġobkom, qabel ma jibda l-intervent, insejħu lill-kelliem minħabba t-traskrizzjoni, ħalli ma jkollniex konfużjoni dwar l-ismijiet. L-Onor. Chris Said.

ONOR. CHRIS SAID:  L-ewwel nett, nirringrazzja lil Dr Azzopardi tal-preżentazzjoni li għamel u talli ġie għan-nom tal-Kunsill Reġjonali ta’ Għawdex u għan-nom l-14-il  kunsill lokal f’Għawdex.  Xtaqt nistaqsih jekk fl-aħħar tliet xhur, il-kunsilli lokali kenux involuti f’xi tip ta’ task force  li twaqqfet f’Għawdex biex tilqa’ għall-problemi kkreati mis-sitwazzjoni preżenti, jew iktar milli tilqa’ għall-problemi li ħafna minnhom għaddew, tippjana x’jista’ jsir biex l-ekonomija t’Għawdex tieħu r-ruħ fl-iqsar żmien possibbli.  

Ma ninsewx li, kif spjega tajjeb Dr Azzopardi, kważi nofs l-ekonomija t’Għawdex tiddependi mit-turiżmu. Huwa veru li hemm it-turizmu intern, però waħdu mhuwiex biżżejjed biex jerġa’ jġib is-sitwazzjoni kif kienet qabel il-COVID-19. Għalkemm jgħin biex itaffi l-problema, hemm bżonn ukoll it-turiżmu estern.  Xtaqt nistaqsi jekk bħala kunsilli lokali li ġejtu eletti biex tirrappreżentaw lin-nies fil-lokalitajiet, kontux involuti f’xi tip ta’ task force matul l-aħħar xhur, u x’se jiġri fil-futur.

Punt ieħor importanti hu li bħala Kunsill Reġjonali għandkom rwol importanti ħafna li joħroġ mill-Att dwar Gvern Lokali, allura nistiednek biex tgħaddilna s-suġġerimenti ta’ materji li tixtiequ li jiġu diskussi f’dan il-Kumitat Parlamentari u tipparteċipaw fid-diskussjonijiet li jkunu għaddejjin minn żmien għal żmien.   

Inti għadek kemm tajtna rendikont tajjeb ħafna ta’ dak li sar fl-aħħar xahrejn jew tliet xhur min-naħa tal-kunsilli lokali f’Għawdex u anke b’mod ġenerali fil-gżejjer Maltin.   Nixtieq nistaqsik kif qed tħares ’il quddiem dwar kif il-kunsilli lokali fil-ġimgħat u x-xhur li ġejjin jistgħu jkunu xprun f’dak li jrid isir biex il-problemi li qegħdin niffaċċjaw nirbħuhom fl-iqsar żmien possibli.

IĊ-CHAIRPERSON:  Qabel ma nkomplu, Dr Azzopardi, tippreferi li tisma’ d-domandi kollha u tirrispondi wara, jew li tirrispondi għal kull waħda? Kif tippreferi inti.

DR SAMUEL AZZOPARDI:  Ħalli nirrispondi għal dawk li saru s’issa, u nibda minn dak li staqsiet iċ-chairperson. Iva, f’Għawdex kien hemm sitwazzjonijiet differenti f’diversi lokalitajiet. Kif semmiet l-Onor. Caruana, kien hemm lokalitajiet żgħar li ntlaqtu meta ngħalqet il-berġa tas-saħħa.  Filwaqt li wieħed fehem il-prinċipju u r-raġuni mogħtija min-naħa tad-Dipartiment tas-Saħħa, li minħabba pooling ta’ riżorsi kien iktar jagħmel sens li dawn is-servizzi jkunu ċentralizzati, dan wassal għal dwejjaq speċjalment fost in-nies vulnerabbli li kienu qed jibżgħu jużaw il-mezzi tat-trasport pubbilku biex imorru jinqdew fil-berġa li hemm fir-Rabat Għawdex.  

Fil-lokalitajiet iż-żgħar kien hemm social net ħafna ikbar, għax threshold ta’ ħames kunsilliera jilħaq b’mod tajjeb ix-xogħol li jagħmlu l-kunsilliera individwali mar-residenti tagħhom.  F’komunitajiet ikbar bħan-Nadur, ix-Xagħra u r-Rabat, kien hemm sfidi ikbar biex jintlaħaq kulħadd u allura forsi wieħed irid jinvesti iktar fil-mod kif jingħataw is-servizzi.

Niġi għat-tagħlimiet fuq il-laqgħat diġitali.  Din se ngħidha b’interess tiegħi, għax kont jien li ssuġġerejt kif isiru dawn il-laqgħat, imbagħad il-miżura ttieħdet mill-Ministeru għall-Gvern Lokali. 

IĊ-CHAIRPERSON:  Proset u nifraħlek.

DR SAMUEL AZZOPARDI:  Jien, bħala avukat nispeċjalizza fis-servizzi finanzjarji u meta jkun hemm il-board meetings mhuwiex neċessarju li kull direttur jiġi individwalment hawn Malta kull darba li jsir board meeting, speċjalment jekk ikun jgħix barra minn Malta.  Dak li jkun, bis-sistema ta’ dial in jew bis-sistemi li tant qed jintużaw illum, ikun jista’ jkun preżenti għal dawn il-laqgħat. Hekk ukoll fuq bażi lokali meta xi ħadd ikun marid imma jkun kapaċi jattendi għal laqgħa virtwali.  Jien naħseb li din hi xi ħaġa li għandha tibqa’ u llum li għandna l-live streaming tal-laqgħat tagħna, forsi jista’ jiddaħħal il-kunċett li jekk ir-residenti jkunu jixtiequ jagħmlu xi domandi, ikun hemm ammont ta’ ħin allokat fl-aħħar tal-laqgħa fejn isiru l-mistoqsijiet lill-kunsilli.  Kif nafu, kull resident jista’ jkun fiżikament preżenti u ma jitkellimx waqt il-laqgħa, jew inkella jsegwi l-live streaming, però naħseb li l-Assoċjazzjoni qed tħares lejn il-kunċett li wieħed ikun jista’ jintervjeni b’mod virtwali biex id-demokrazija tkun iktar ħajja.  

Hemm xi ħaġa oħra li ssuġġerejt u jidher li qed naħdmu fuqha. Fil-qasam tas-servizzi finanzjarji, kull min għandu liċenzja, għandu dak li jgħidulu business continuity plan, fejn jekk ikun ġara xi ħaġa fl-operat tiegħek bħala kunsill – din id-darba kienet il-pandemija, imma jista’ jkun hemm xi inċident, bħal pereżempju l-uffiċini jkunu ħadu n-nar, jew ma tistax taċċessahom fiżikament – tkun tista’ tirriloka s-servizzi kollha, speċjalment l-istaff, u tagħti s-servizzi f’qasir żmien minn xi mkien ieħor għax ikollok proprju dan l-operat fuq server online.  

Fuq is-settur agrikolu, li huwa settur importanti ħafna, nieħu gost ninnota l-preżenza tal-Ministru responsabbli minn Għawdex.  

Rigward id-domandi li saru mill-Onor. Said, ninformah li l-kunsilli ma kenux involuti, għax formalment ma ġejniex mistiedna biex inkunu parteċipi f’xi tip ta’ task force.  Konna proattivi u qegħdin fit-task force li ġie suġġerit mill-Gozo Regional Committee fi ħdan l-MCESD biex nagħtu l-input tagħna flimkien mal-imsieħba soċjali kollha ta’ Għawdex.  F’din l-istrateġija qed nippjanaw għall-post-COVID-19 – l-Onor. Caruana semmiet ħafna l-outreach – u qed naħdmu biex is-servizzi soċjali jkunu diffużi fil-lokalitajiet tagħna.  Fil-fatt, diġà ġie ffirmat memorandum of understanding mas-Sur Alfred Grixti dwar is-servizz tal-Fondazzjoni għas-Servizzi Soċjali, fejn tara li bħalma ġew diffused ċerti servizzi fil-bereġ, ikunu jistgħu jsiru fi ħdan il-kunsilli lokali, speċjalment skont data interna li għandha l-istess fondazzjoni ta’ x’inhuma l-ikbar bżonnijiet reġistrati s’issa. Din is-sistema kienet bdiet taħdem u nixtiequ niżviluppawha iktar, għax il-ftehim ġie ffirmat fil-bidu tal-pandemija. Il-Kunsill Reġjonali qed jidħol billi jgħin fit-tmexxija u fl-ispejjeż li jkun hemm f’dan il-memorandum of understanding. 

In a nutshell, il-prinċipju huwa li s-servizzi mogħtija jkunu pprovduti kollha mill-Fondazzjoni għas-Servizzi Soċjali, il-post ikun provdut mill-kunsill lokali u fejn il-kunsill lokali m’għandux post fiżikament, qed nesploraw mal-parroċċi tagħna u mal-istess Gvern.   Ir-reġjun qed ikopri spejjeż addizzjonali, bħalma huma utilities, li tali ċentru jkun jista’ jimporta. Wieħed mill-oqsma importanti tal-kunsilli reġjonali f’Malta huwa proprju l-ħarsien soċjali, allura nemmnu li dan se jkun qasam li nistgħu naħdmu fih.   

Xi ħaġa oħra li qegħdin inħarsu lejha hi li kemm bħala bereġ u kemm bħala servizzi soċjali jkun hemm kordinament diġitali, fis-sens li meta persuna tkun marret f’waħda mill-bereġ jew f’wieħed miċ-ċentri ta’ servizzi soċjali tagħna, id-data tkun aċċessibbli, in line mal-GDPR, minn dawk il-persuni ta’ funzjoni medika. Jiġifieri jekk immur f’xi berġa, il-konsulent mediku jkun jista’ jaċċessa l-informazzjoni tiegħi mingħajr ma jibgħatni f’xi berġa oħra jew mingħajr ma jibgħatni lura biex inġib l-informazzjoni b’mod formali.

IĊ-CHAIRPERSON:  Diġà hemm platform eżistenti. 

DR SAMUEL AZZOPARDI:  Iva, imma li jkun hemm aċċess għaliha.

IĊ-CHAIRPERSON:  Jiġifieri l-kordinament tagħha se tkunu qegħdin tagħmluha intom bħala kunsilli lokali?

DR SAMUEL AZZOPARDI:  Il-kunsilli lokali se jipprovdu l-faċilità li jkun kemm aċċess għal din il-platform, jiġifieri we’re not reinventing the wheel.

IĊ-CHAIRPERSON:  Qed naraw l-aċċessibilità diġitali, eċċ.

DR SAMUEL AZZOPARDI:  Hekk hu, anke fis-servizz soċjali u se ngħid f’liema sens. Mela jekk tiġi persuna vulnerabbli diġà qed tiġi rikonoxxuta li marret f’xi kunsill lokali, li huwa pass importanti ħafna. Issa jekk dak is-servizz ma jkunx offrut f’dik il-lokalità, din il-persuna se jsirilha referral mill-ewwel, mhux tiġi mgħarrfa li dak is-servizz ma jistax isir f’dik il-lokalità u tiġi mistiedna tmur fil-lokalità fejn jingħata dak is-servizz.   Nafu li ħafna drabi jiġri li jekk dik il-persuna tkun għamlet dak il-pass l-ewwel darba, ma tkunx reġgħet għamlitu u tkun marret lura d-dar forsi bil-konsegwenza li tkun intilfet minn din ix-xikba soċjali.  Allura, se jkun hemm il-kordinament, anke permezz ta’ dan l-outreach, li din il-persuna minn dakinhar stess tingħata l-informazzjoni ta’ meta għandha l-appuntament li jmiss, jew jekk tkun kwestjoni ta’ urġenza, jiġi kicked in il-proċess ta’ emerġenza. Jiġifieri qed inħarsu lejn dak l-aspett biex kemm jista’ jkun nilħqu iktar lill-persuni vulnerabbli.

L-aħħar mistoqsija tal-Onor. Said kienet fuq kif se jimxi ’l quddiem il-Kunsill Reġjonali u kif nistgħu nkunu katalisti post-COVID-19 anke biex nirbħu l-isfidi.  Aħna nemmnu li l-kunsilli lokali joħolqu impatt ekonomiku.  L-attivitajiet li jagħmlu l-kunsilli lokali joħolqu ekonomiji lokali, kemm jekk għandek is-swieq,  kemm jekk għandek attività tal-lokalità u anke jekk għandek sempliċement attività mużikali. Sibna li dan huwa importanti ħafna u l-persuni tan-negozju bdew jistaqsu kif dik l-attività tista’ tiġi magħmula aħjar u jekk titressaq id-data b’weekend, ikun ifisser li se toħloq iktar impatt ekonomiku. Niftakar li fil-passat, meta l-Onor. Caruana kienet Ministru, il-kalendarju kulturali għal Għawdex kien ikun ikkordinat b’tali mod li xi attivitajiet jaħbtu ma’ xulxin, ħafna drabi bla ebda intenzjoni.   Għalhekk il-Kunsill Reġjonali talab li l-attivitajiet bl-ebda mod ma jaħbtu ma’ xi attivitajiet oħrajn.

IĊ-CHAIRPERSON: B’sanzjoni li min ma jagħmilx hekk, ma jingħatax fondi, u rnexxiet.

DR SAMUEL AZZOPARDI:  Din teżisti wkoll f’oqsma oħra. Pereżempju, miżura li qed jieħu l-Kunsill Reġjonali hija dik li jsaħħaħ il-libreriji fil-lokalità, però minflok ma ħadna l-approċċ li jinxtraw ammont ta’ kotba b’mod ċentrali u jitqassmu fil-libreriji tagħna, tlabna lill-istess libreriji għandhomx żona speċjalizzata b’mod partikolari li allura jkunu jixtiequ li dak il-baġit jintnefaq prorpju f’dak l-aspett tal-librerija. Ir-raġuni hija li aħna komunità żgħira ħafna, allura rridu naraw kif kull Ewro li jiġi investit, jilħaq bl-aħjar mod lir-residenti tagħna. Allura issa qed inħarsu lejn libreriji li jkunu speċjalizzati f’lokalità, imma li jkunu jistgħu jagħmlu użu minnhom residenti ta’ lokalità oħra, għax ikollha din iż-żona speċjalizzata. Dan jidher li ntlaqa’ tajjeb mill-kunsilli lokali tagħna, tant li qed ikunu proattivi li jissuġerixxu oqsma oħra fejn l-kunsilli jkunu jistgħu joffru s-sinerġiji. Nista’ nsemmi d-dawl u l-iskart riċikabbli bħala tnejn mill-oqsma li bħalissa qed jiġu studjati mill-Kunsill Reġjonali fuq inizjattiva tal-kunsilli individwali.  Grazzi.  Ma nafx irrispondejtx lil kulħadd.

IĊ-CHAIPERSON:  Peress li aħna rridu nagħmlu r-rapport u r-rakkommandazzjonijiet, xtaqtek tagħtina mqar tliet rakkommandazzjonijiet biex ikunu inklużi f’dan ir-rapport, ħalli nkunu nistgħu mmexxuhom ’il quddiem b’ordni ta’ prijorità. Mhux neċessarjament tagħmilhom issa, imma tista’ tibgħathomlna aktar tard. 

Ngħaddu għall-intervent tal-Onor. Cutajar.

ONOR. KEVIN CUTAJAR:   Dr Azzopardi, l-ewwel u qabel kollox nixtieq ningħaqad ma’ sħabi u nirringrazzjak talli għoġbok tiġi fostna u tagħtina din il-preżentazzjoni.   Nirringrazzjaw lilek u lill-Kunsill Reġjonali tal-ħidma kollha li twettqu fl-interess ta’ Għawdex.  

Ħadt gost ħafna nara li hemm konverġenza fuq punt li meta kont fil-kunsill jien, niftakar li kont issuġġerejtu kemm-il darba, imma ma tantx kelli rispons favorevoli fuqu. Kellha tkun il-COVID-19 biex tintlaħaq din il-konverġenza. Hawn qed nitkellem fuq il-punt tal-kollegament virtwali għall-benefiċċju tal-kunsilliera li ma jkunux jistgħu jattendu l-laqgħat b’mod fiżiku, u tal-pubbliku wkoll. Jien naħseb li din hija inizjattiva tajba ħafna. Niftakar li meta kont issuġġerejtha - dak iż-żmien kelli ċerti restrizzjonijiet minħabba li kont naħdem Malta - ma tantx kont sibt rispons favorevoli għaliha.  Insomma, l-importanti hu li hemm konverġenza. Jalla dan ikun orizzont ġdid għall-mod kif jaħdmu l-kunsilli tagħna.   

L-ewwel domanda tiegħi hija din. Jien informat li matul l-imxija tal-COVID-19, kien hemm xi kunsilli li kienu qed jaħdmu bi staff ridott minħabba li kien hemm xi membri li kienu fi kwarantina jew kienu vulnerabbli.   Id-domanda tiegħi hi jekk dan ħalliex xi impatt negattiv fuq is-servizzi li joffri l-kunsill u jekk kienx hemm għajnuna mill-awtoritajiet tal-Gvern biex din is-sitwazzjoni tkun tista’ tiġi indirizzata.   

Dr Azzopardi, inti semmejt il-kwestjoni tal-minimum pricing fil-qasam tal-agrikoltura. Id-domanda marbuta magħha hija jekk din il-ħaġa bdietx tinħass issa b’mod partikolari u jekk ir-raġuni għalfejn qed titolbuha hijiex prinċipalment l-effetti tal-COVID-19.   Domanda oħra li xtaqt nistaqsik hija fuq xi ħaġa li tolqot mill-qrib is-settur li jiena responsabbli minnu, il-qasam tal-kostruzzjoni. Kif nafu, il-kostruzzjoni fil-lokalitajiet tagħna baqgħet għaddejja matul l-imxija tal-COVID-19. Naturalment, wasluli ilmenti mingħand diversi nies, għax kien hemm numru ta’ nies vulnerabbli magħluqin ġo darhom, bil-kostruzzjoni għaddejja ħdejhom. Din mhijiex xi ħaġa daqshekk sabiħa li wieħed jesperjenza.  Id-domanda tiegħi hi: Kif kienu qegħdin jimmaniġġawhom il-kunsilli? Nafu li numru ta’ permessi biex ikun jistgħu jsiru xogħlijiet ta’ kostruzzjoni jiddependu mill-kunsilli. Il-mistoqsija tiegħi hi, kif il-kunsilli lokali kienu qegħdin jipprovaw isibu bilanċ bejn ix-xogħol ta’ kostruzzjoni u n-nies li kienu magħluqin ġo darhom, biex kemm jista’ jkun jitnaqqsilhom l-inkonvenjent?

L-aħħar domanda tiegħi – ma nafx aċċennajtx għaliha inti jew l-Onor. Caruana – hi dwar l-attivitajiet kulturali numerużi li kienu jagħmlu diversi kunsilli lokali f’Għawdex. Naf li s’issa għad hemm istruzzjonijiet biex ma jsirux attivitajiet tal-massa, imma hemm xi komunikazzjoni ulterjuri mal-kunsilli dwar kif eventwalment dawn l-attivitajiet se jkunu qegħdin jinbdew bil-mod il-mod? Dan meta wieħed iqis l-importanza ta’ dawn l-attivitajiet kulturali għal-lokalitajiet tagħna, kif ukoll l-ekonomija li jiġġeneraw.  Dawn kienu d-domandi tiegħi.  Grazzi.

IĊ-CHAIRPERSON:  Dr Azzopardi.

DR SAMUEL AZZOPARDI: Nirringrazzja lill-Onor. Cutajar.  Rigward il-kollegament virtwali, nassigurak li meta ssuġerejt li jitkompla l-operat - dan ma kienx l-ewwel suġġeriment li għamel id-Dipartiment tal-Gvern Lokali - sfortuntament ġie propost li jattendu inqas kunsilliera by rotation, imbagħad għedna li din tista’ tiġi riżolta b’mod sempliċi, għax inti għandek il-kunsilliera li huma nies li jistgħu jintgħarfu, għandek is-segretarju eżekuttiv li tista’ tiċċertifika, u l-istess laqgħa tista’ tiġi recorded.   Jiġifieri kultant issib barrieri li jkunu hemm bla intenzjoni malinna, imma għax qisek tkun se toħroġ mill-comfort zone li tkun mdorri biha.   

Il-pożizzjoni tagħna bħala Assoċjazzjoni hija li jekk xi ħadd irid juża din is-sistema, għandha tibqa’ tintuża, u mhux tiġi eliminata.   Inħossu wkoll li l-kunsillier, f’dan il-każ, m’għandux jingħaqad dejjem b’mod virtwali.   Hemm mod kif tiġi mkejla l-attendenza u ma tista’ ċċaħħad lil ħadd milli jingħaqad virtwalment bħala kunsillier, imma l-ħsieb huwa li kunsillier għandu jattendi bħalma Membru Parlamentari jattendi l-Parlament.

Niġi għall-kwestjoni tal-istaff ridott.  L-Assoċjazzjoni tal-Kunsill Lokali kienet proattiva u mill-ewwel għamlet pjan li l-kunsilli tagħna jistgħu jaħdmu bl-istaff ridott, minħabba li meta għalqu l-iskejjel, kellna l-kwestjoni ta’ persuni li għandhom it-tfal u m’għandhomx ma’ min iħalluhom.   Fit-tradizzjoni tagħna – u f’Għawdex forsi tinħass iktar – għalkemm hemm ic-childcare centres, li f’dan il-każ kienu magħluqa wkoll, li jkollok nanny li ma tkunx membru tal-familja, kulturalment għadha mhux daqshekk aċċettata f’Għawdex.  Normalment, l-anzjani kienu jkunu n-nanny tat-tfal, li hija xi ħaġa sabiħa wkoll.  Issa meta kellna l-pandemija u l-persuni li normalment kienu jieħdu ħsieb it-tfal ġew klassifikati bħala vulnerabbli, il-ġenituri b’sens ta’ responsabiltà m’għabbewx lill-ġenituri tagħhom bit-tfal.  Allura aħna ħassejna li b’mod proattiv l-istaff jistgħu jeħduha in turns li jaħdmu mid-dar, però ma jidhirx li kien hemm residenti li qalulna li naqsulhom is-servizzi.  

Il-minimum pricing mhuwiex effett tal-pandemija biss.  Il-pandemija wriet kemm dan huwa settur vitali għalina u għall-ekonomija lokali, li però ħoloq kwestjoni ta’ prezzijiet lill-bdiewa tagħna.  

Fil-qasam tal-kostruzzjoni, il-kunsilli lokali m’għandhomx il-funzjoni li jiċħdu permess jekk ma jkunx hemm raġunijiet tali, bħal pereżempju li jekk tkun se tagħlaq triq, ma tingħalaqx triq li hija parallela.  Fir-rigward ta’ min ikollu l-permessi kollha neċessarji mill-awtoritajiet, il-kunsill lokali ma jistax jiċħad permess fil-prinċipju, però jista’ jikkordina l-ammont ta’ permessi li jingħataw fi triq partikolari.  Għandna kunsilli li għażlu li jagħmlu pjan dwar’ meta jingħataw il-permessi, u jkun hemm ġranet meta ma jingħatawx.  Pereżempju, ir-Rabat – se nsemmih b’mod partikolari, għax kont inservi fih għal 13-il sena – nhar ta’ Sibt minħabba l-flow tat-traffiku ma jingħatawx permessi, sakemm ma tkunx triq sekondarja jew dead end, għax rajna li b’hekk l-influss tat-traffiku jkun aħjar.   

Il-kunsilli kemm-il darba ċaħdu permessi li ngħataw għal billejl, għax kienu kontrihom, proprju minħabba li jekk tkun żona abitabbli, għalkemm forsi jista’ jkun li x-xogħol jgħaddi b’ritmu aħjar għax filgħaxija ma jkunx hemmx traffiku, il-paċi tar-resident dejjem kienet prijorità. Il-kunsilli tagħna dejjem kienu proattivi dwar permessi li jingħataw għal ċerti ħinijiet.

Rigward l-avvenimenti, għad m’għandniex gwida, imma nemmnu li se toħroġ waħda fil-ġranet li ġejjin.  Li nista’ ngħid hu – u din norbotha ftit mal-kwestjoni tal-futbol –   li Għawdex minn Jannar li għadda daħħal il-live streaming. Jiġifieri meta bħala Assoċjazzjoni flimkien mal-MFA konna ssuġġerejna lill-Gvern ċentrali li naraw kif inhuma l-faċilitajiet u jekk jitkompla l-logħob għandu jsir behind closed gates, fil-każ ta’ Għawdex il-partiti kollha tal-first division – il-ħsieb hu li jkun hemm anke s-second division – setgħu jiġu gawduti mir-residenzi tagħna.  Kien meta ġie dikjarat li l-logħob ma jsirx, li dawn l-avvenimenti ma setgħux jitgawdew.   Jien nemmen li bis-sistemi diġitali, tista’ tegħleb ċerti barrieri li qabel forsi ma ħsibniex li nistgħu negħlbuhom.  Grazzi.
IĊ-CHAIRPERSON: Grazzi tal-ħidma tiegħek u nieħu l-opportunità biex nirringrazzja lil dawk kollha li qed jagħtu s-servizz tagħhom u li taw is-servizz tagħhom matul is-snin fil-kunsilli lokali tagħna. Nerġa’ nfakkrek biex tibagħtilna minimu ta’ tliet rakkommandazzjonijiet biex ikunu jistgħu jiġu inkorporati fid-dokument tagħna.  

Ngħaddu issa għat-tieni parteċipant, Fr Giovanni Curmi, li se jkun qiegħed jingħaqad magħna permezz ta’ video call.  Fr Giovanni huwa d-delegat għad-Diakonia li qiegħed jirrappreżenta d-Djoċesi f’Għawdex u se jagħtina l-veduti tiegħu dwar l-impatt tal-COVID-19 fuq Għawdex u t-triq ’il quddiem. Fr Giovanni se jagħmlilna preżentazzjoni wkoll u allura qed nitolbu l-permess minn issa biex din tkun parti mid-dokumenti pubbliċi biex tiġi fornuta u ppubblikata, għax kif spjegajt qabel, jista’ jkun li l-kumitat jiġi mitlub mill-midja biex jagħmel dan.  Fr Giovanni.

FR GIOVANNI CURMI (Delegat għad-Djakonija fid-Djoċesi ta’ Għawdex):  Qabel xejn, grazzi tal-istendina li għamiltulna bħala Djoċesi ta’ Għawdex.  Insellem liċ-Chairperson, lill-Onor. Membri preżenti u lill-mistednin.   

Il-pandemija laqtet mhux biss lis-soċjetà tagħna bħala nazzjon u lilna bħala Għawdxin, imma laqtitna wkoll bħala Knisja Maltija u Għawdxija, u lid-Djoċesi tagħna.  Aħna prattikament, kważi waqqafna kollox. Huwa veru li kien hemm ħafna inizjattivi online li taffew xi ftit dan in-nuqqas, imma n-nuqqas ta’ preżenza reliġjuża naħseb li żied il-biżgħa u s-sensazzjoni ta’ helplessness ta’ bosta nies.  Ħafna studji juru li f’mumenti diffiċli, ir-reliġjon u l-ħajja reliġjuża jgħinu ħafna biex wieħed ikollu coping mechanisims tajbin quddiem l-isfida iebsa tal-ħajja.  Sfortuntament, dan naqas ukoll f’din il-pandemija, għax ir-reliġjon kważi kellha tieqaf. Nistgħu nimmaġinaw kemm attivitajiet ikunu għaddejjin fil-ħajja soċjali mhux biss tal-Knisja bħalma huma l-quddies, is-sagramenti, it-tiġijiet, it-tqarbin tal-morda, il-laqgħat tad-duttrina u l-laqgħat tal-addoloxxenti u ż-żgħażagħ, imma hemm ħafna adulti li huma impenjati fil-Knisja u fil-laqgħat ta’ kull ġimgħa, hemm iż-żjajjar li ċerti membri tal-Knisja jagħmlu lill-morda fl-isptar u prattikament dan kollu ġie fix-xejn ħabta u sabta u anke lilna, bħala Knisja, qisu ħasadna u spiċċajna kważi lanqas aħna stess ma nafu x’se nagħmlu. 
Aħna ppromwovejna u qed nibqgħu nippromovu d-distanza soċjali, però dan laqat il-ħidma tagħna wkoll.  Biex nagħti eżempju wieħed, bosta nies jersqu għall-qrar mhux biss biex jirċievu l-maħfra sagramentali, imma wkoll għax dan huwa mument fejn bosta persuni jsibu ftit mistrieħ tal-qalb u mistrieħ mentali. Hemm min jgħidlek li jistrieħ meta jitkellem mal-qassis, lil hinn mill-qrara kif nifhmuha, u dan kollu naqas sew.  Il-Knisja ġiet milquta anke mill-aspett tal-karitajiet tagħha, u kellna nadattaw xi ftit, anke jekk fejn tidħol il-karità, m’hemmx aħjar mill-kuntatt viżiv u l-kuntatt personali, imma dan kważi ġie fix-xejn. Kellna nagħlqu l-Uffiċċju tal-Caritas li hemm in-naħa ta’ wara tal-Kurja, fejn bosta nies kienu jiġu jitolbu l-għajnuna tliet darbiet fil-ġimgħa. F’Marsalforn bqajna għaddejjin b’xi ħidma, però ħafna qassisin minn tagħna spiċċaw ġewwa peress li għandhom ’il fuq minn 65 sena. Kien hemm kunventi sħaħ fejn ir-reliġjużi rġiel u nisa, prattikament ma ħarġux iktar mill-kunvent. 

Indunajna wkoll li bħala Caritas m’għandna l-ebda numru ta’ emerġenza u l-ebda helpline fejn in-nies jistgħu jċemplu, għax aħna m’għandniex uffiċċji b’personal professjonali.  Kellna każijiet fejn in-nies li jgħixu f’Għawdex ċemplu lill-Caritas ta’ Malta, li mbagħad ikkuntattjaw lilna biex nagħmlu follow up ta’ dawn il-każijiet.   

Waqfu ż-żjajjar fid-djar għat-tqarbin u ġew kanċellati l-funerali, li riċentement reġgħu bdew isiru b’ħafna restrizzjonijiet. Din kienet forma ta’ tbatija kbira għal min tilef lil xi ħadd għażiż, għax iċ-ċelebrazzjoni tal-quddies hija l-mod kif wieħed jgħix din l-esperjenza ta’ distakk minn xi ħadd li jmut.  Batejna u batew il-pazjenti fl-isptarijiet minħabba n-nuqqas ta’ assistenza reliġjuża, li ġiet limitata biss għar-riti tal-aħħar.   Dar Arka kellha twaqqaf iż-żjajjar, bħalma ġara fid-djar tal-anzjani, u ma baqgħetx taċċetta persuni li jfittxu respite għall-familji tagħhom.  Kellna t-tfal tad-duttrina għall-praċett li kellhom stennija kbira biex jirċievu lil Ġesu għall-ewwel darba, imma dan kollu waqaf.   Il-counselling centre ġo ta’ Pinu b’xi mod baqa’ għaddej, fejn almenu dawk il-każijiet urġenti baqgħu jiġu segwiti.  Kien hemm każijiet fejn saru sessjonijiet fuq il-midja soċjali, u meta jiġu rilaxxati xi miżuri, il-counselling se jerġa’ jibda jsir b’mod regolari.

Niġi għal xi osservazzjonijiet ġenerali li wieħed jista’ jagħmel mill-aspett tal-Knisja. Nindunaw kemm il-ħajja reliġjuża u l-ħajja tal-Knisja, huma importanti għat-tessut tan-nisġa soċjali tar-relazzjonijiet ta’ Għawdex b’mod ġenerali, mhux biss għal well being spiritwali imma għall-well being ġenerali.  In-nies vulnerabbli u l-anzjani, li huma l-aktar li ntlaqtu, isibu wens jagħmlu vista quddiem Ġesu Ewkaristija fil-Knisja jew jitkellmu mas-saċerdot wiċċ imb’wiċċ, bħalma semmejna.  Dan kollu naqas, imma fl-istess ħin uriena kemm għadu importanti u kemm jgħin fl-overall well being tal-poplu tagħna, però innotajna li hemm faxxa kbira dejjem tikber mill-komunità Għawdxija – Għawdxin, Maltin residenti fostna, u barranin kemm tal-Unjoni Ewropea u kemm dawk li ġejjin minn non-EU countries – li mhux biss mhumiex parti mill-paroċċa u mill-istruttura tradizzjonali tal-Knisja tagħna, imma li ma jintlaħqux, tant li kważi ma nafux bihom.  

L-ewwel smajna lil Dr Azzopardi jitkellem proprju dwar l-aspett ċiviku u soċjali tal-kunsilli lokali.  Aħna nindunaw kemm hawn realtà kbira li kważi ħadd ma jafha. Biżżejjed insemmu r-realtà ta’ Marsalforn u min jgħix hemmhekk.  F’dan il-każ nindunaw kemmf l-istruttura tal-paroċċa, li hija l-istruttura ewlenija tal-Knisja f’ Għawdex, hemm sezzjoni kbira ta’ nies li jgħixu f’Għawdex li mhux qed jintlaħqu mill-firxa ta’ servizzi u ta’ għajnuna li nagħtu f’Għawdex tradizzjonalment. Pereżempju, innotajna li ħafna nies m’għadhomx ifittxu l-għajnuna tal-paroċċa jew tal-Knisja bħal qabel, jekk mhux f’xi każijiet partikolari fejn ma jsibux is-servizz tal-istat, bħalma huma l-għoti tal-flus jew l-għoti tal-ikel fl-idejn.   Ħafna nies ifittxu s-servizzi soċjali tal-istat, allura jkun hemm persuni li kważi huma unknown għas-soċjetà ċivili, għas-soċjetà politika u anke għall-Knisja.  

Indunajna kemm l-inklużjoni tal-barranin u tal-Maltin li jgħixu fostna, hija fundamentali mhux biss għan-nisġa tar-rapporti, imma wkoll għar-reaching out u għas-servizzi ta’ appoġġ.   Għandna xi esperjenzi pożittivi f’xi paroċċi f’dan ir-rigward, fejn qed jinħoloq networking ta’ għajnuna anke ta’ persuni mhux Għawdxin li jgħixu regolarment is-sena kollha fostna, kemm persuni ta’ nazzjonalità Maltija u anke persuni ta’ nazzjonalità barranija.  

Qed nindunaw kemm il-Knisja, almenu f’Għawdex, hija implikata f’ħafna sitwazzjonjiet simili, bħalma hi tal-COVID-19, għax aħna apparti fl-istrutturi professjonali bħalma huma l-iskejjel, Dar Arka, Ta’ Pinu Counselling Centre u l-Istitut tal-Familja Papa Gwanni Pawlu II, però rigward l-istruttura Djoċesana, jiġifieri s-servizzi tal-Kurja, m’għandniex riżorsi umani professjonali, allura aħna stess bħala Knisja ma nafux x’se nagħmlu, u dan jillimita ħafna l-outreach professjonali tagħna. Ma nafux kif nagħmlu assessment tas-sitwazzjonijiet. Jiġifieri ngħinu, imma m’għadniex kapaċi nagħmlu assessment tas-sitwazzjonijiet li jiġu għandna. Allura ma nafux kif se nsegwu l-każijiet li jiġu għandna strutturalment u long term. Pereżempju, nagħtuhom xi ħaġa tal-ikel, imma ħafna drabi nieqfu hemmhekk, għax m’għandniex l-istrutturi u l-mezzi professjonali biex inkomplu ngħinuhom. Issir ħafna assistenza u karità mill-parroċċi, però ħafna drabi dan isir b’mod kunfidenzjali ħafna. Pereżempju, jekk il-Kappillan jgħin persuna tħallas il-kera – u għandna każijiet ta’ dawn it-tip –normalment dan ma jkun jaf bih ħadd, ħlief il-Kappillan innifsu. Il-Kappillani jgħidulna wkoll li l-każijiet tal-Għawdxin li jkunu fil-bżonn hija sfida kbira li jitolbu l-għajnuna u xi drabi, forsi  minħabba l-biża’ ta’ labelling soċjali – għax fis-soċjetà tagħna kulħadd jaf lil kulħadd – ma jitolbux l-għajnuna, u jekk wieħed imur jagħtihom l-għajnuna, kellna każijiet fejn il-Kappillani qalulna li rrifjutawha. 

Innotajna, u qegħdin ninnotaw dejjem iktar, in-numru kbir ta’ persuni li qegħdin jiġu Għawdex minħabba li l-kera hija orħos minn dik ta’ Malta, allura qed jgħidulhom biex jiġu jikru Għawdex għax huwa iktar possibbli li jsibu kera orħos. Sibna diversi każijiet fejn dawn il-persuni diġà għandhom problemi soċjali li ġabuhom magħhom minn Malta u li ħadd ma jaf bihom. Pereżempju, hemm persuna li tgħix b’€500 fix-xahar li €350 minnhom tħallashom kera. Din diġà hija megħjuna mis-servizzi soċjali, imma t-€350 tagħtihom għall-kera u jibqgħalha €150 biss biex tkun tista’ tgħix għal xahar wara l-ieħor.  Kien hemm każijiet fejn qalulna li kienu jsegwu persuna li issa qed tgħix Għawdex u talbuna biex inkomplu nsegwuha aħna.  

Is-sitwazzjoni tal-barranin, kemm ta’ dawk li ġejjin minn pajjiżi tal-Unjoni Ewropea, imma b’mod partikolari ta’ dawk li mhumiex, ninnotaw kemm hija instabbli. Pereżempju, dawn jibdlu l-post aktar faċilment, allura meta tfittex fejn kienet tgħix xi persuna, issib li m’għadhiex hemm għax marret tgħix f’post ieħor. Riċentement, kienu qegħdin jagħtu l-għajnuna u meta marru jħabbtu, sabu grupp ta’ barranin oħrajn, għax ta’ qabilhom iċċaqilqu fl-istess lokalità u krew x’imkien ieħor. 

Rigward il-mistoqsija jekk il-faqar f’Għawdex żdiedx, b’mod indirett u minn kuntatti li għandna nindunaw li hemm iktar persuni li qegħdin jitolbu l-għajnuna jew li jiġu riferuti għall-għajnuna, anke minn professjonisti, li jgħidulna li għandna bżonn nagħmlu xirja lit-tali persuna, u aħna noffru s-servizzi tagħna.

Sinjura President, irrid nippreżenta lill-Kumitat:

Powerpoint presentation intitolata “The Impact of COVID-19 and the way forward”.

IĊ-CHAIRPERSON: Grazzi, Fr Curmi. La qegħdin fuq dan il-punt, tinsabu informati jekk humiex nies lokali jew inkella barranin li jgħixu f’Għawdex?

FR GIOVANNI CURMI: Hemm tliet gruppi, biex ngħidilhom hekk, ta’ Għawdxin li nafu bihom, li huma ftit, imma jeżistu wkoll. Il-Maltin – mhux biex niġġeneralizzaw, għax hemm anke barranin – qegħdin jiġu Għawdex l-iktar minħabba li Malta ma jlaħħqux mal-kera u Għawdex huwa iktar faċli li jsibu kera orħos, speċjalment Marsalforn u x-Xlendi, l-aktar bħalissa li hemm diversi persuni li kienu jaħdmu mal-privat u tilfu l-impjieg tagħhom. L-iktar każijiet li qegħdin niltaqgħu magħhom huma ta’ Maltin u barranin jew Għawdxin miżżewġin barranin, però għandna xi każijiet ta’ Għawdxin ukoll. L-iktar li qegħdin naraw huma dawk li jiġu riferuti lilna mis-servizzi soċjali, għax aħna naħdmu through s-social workers tal-istat, tal-Ministeru, tal-isptar jew tal-FSWS. Aħna ngħinu lilhom biex huma jgħinu lill-oħrajn, minbarra li ngħinu xi persuni direttament. L-aktar li qegħdin niltaqgħu huma ma’ barranin u Maltin, għax l-Għawdxin, kif għedna, joqogħdu ħafna iktar lura. Ovvjament, Għawdex għandna networking soċjali u familjari aħjar, allura hemm l-appoġġ tal-familja estiża, però għandna każijiet fejn qegħdin ninnotaw li hawn familji b’numru kbir ta’ tfal. Sibna każijiet ta’ persuni li kienu f’xogħol prekarju – u m’iniex se nidħol fil-mertu – imma mbagħad, speċjalment f’sitwazzjoni bħal din, ikollhom problemi akbar għax ma jkunux jistgħu jaċċessaw il-benefiċċji soċjali u l-kura tal-isptar. Jiġifieri persuna li tidħol l-isptar li tkun taħdem u ma tkunx reġistrata, trid tħallas l-isptar, speċjalment in-non-EU nationals, li diġà jkollhom problemi ekonomikament. 

Mill-aspett ta’ saħħa mentali, il-Counselling Centre Ta’ Pinu qalilna li żdiedu l-każijiet ta’ stress, ta’ ansjetà u ta’ dipressjoni, l-aktar minħabba li n-nies, l-anzjani, u rajna wkoll xi tfal, xebgħu magħluqin ġewwa.  Għall-bidu kellhom avventura ġdida, imma mbagħad it-tul beda jġib ħafna anjsetà minħabba l-hardships tal-ekonomija għal min tilef ix-xogħol, però qalulna li ma ltaqgħux ma’ każijiet ta’ saħħa mentali barra min-normal, bħal xi disorders estremi partikolari. Ansjetà u stress iva, imma mhux sitwazzjonijiet estremi ta’ saħħa mentali. 

Kif għedna, bħala Kurja m’għandniex professjonisti li jaħdmu magħna bħala Knisja u parroċċi, apparti ovvjament il-Fondazzjoni Arka, il-counselling centre u l-iskejjel tal-Knisja. Għalhekk qegħdin noħolqu ħafna rapporti ta’ networking ma’ professionals u servizzi professjonali ma’ ħafna nies mill-qrib, kemm f’Għawdex u kif ukoll f’Malta, però qed nindunaw li xi kultant qegħdin immissu l-istess persuni. Allura, jekk wieħed imur għan-numri, probabbilment xi kultant l-istess persuni li jkunu qegħdin ifittxu l-għajnuna tal-Knisja, imorru jfittxu l-għajnuna tal-FSWS jew taċ-Ċentru li fetaħ dan l-aħħar l-FSWS f’Marsalforn, imbagħad imorru jfittxu l-għajnuna ta’ Chris Galea għas-servizzi li joffru fil-qasam tal-anzjani f’Għawdex. Nindunaw li hemm xi persuni li jħabbtu diversi bibien. Meta titkellem tinduna li hemm każijiet li qegħdin iduru diversi servizzi biex jieħdu aktar minn sors wieħed ta’ għajnuna. 

Bħala Knisja, minħabba li m’għandniex professjonisti f’dan il-kamp tal-karità, qegħdin nirreferu ħafna każijiet lis-servizzi tal-istat jew tal-aġenziji. Ovvjament, inġibu l-permess tagħhom biex nirreferuhom pereżempju lill-FSWS biex ikunu jistgħu jsegwuhom permezz tas-social workers tagħhom. Aħna, bħala Knisja, ngħinu lil diversi familji u persuni direttament mill-parroċċi u permezz tal-Caritas, anke billi noffru għajnuna ta’ flus bħala vouchers, u xi drabi nħallsu xi affarijiet. Pereżempju, riċentement sponsorjajna individwu biex ikun jista’ jibbenefika mis-servizz tal-Meals on Wheels, għax aħna m’għandniex il-kapaċità li nagħtu dan l-ikel, allura rajna li jidħol fil-kategorija tan-nies li jirċievu dan is-servizz u qed inħallsulu aħna biex ikun jista’ jirċevih. 
IĊ-CHAIRPERSON: F’dan il-każ, m’hemmx is-servizzi tal-Gvern?

FR GIOVANNI CURMI: F’dak il-każ ħallasnielu aħna għaliex ma kellux biex iħallas hu.
IĊ-CHAIRPERSON: Dan huwa servizz mogħti mill-Gvern b’xejn.

FR GIOVANNI CURMI: Għall-Meals on Wheels iridu jħallsu ftit iktar minn €2 kuljum.

IĊ-CHAIRPERSON: Kollox sew, imma huwa prezz sussidjat. 

FR GIOVANNI CURMI: Mela niċċekkjaw, imma meta kellimna lis-social worker, ovvjament qalilna li rridu nħallsu. Issa niċċekkjaw u nivverifikaw magħhom.

IĊ-CHAIRPERSON: €2.

FR GIOVANNI CURMI: Aħna work in progress, jiġifieri waqt li qegħdin nassistu, nitgħallmu s-servizzi li hemm. Din hija waħda mill-affarijiet li se nsemmi bħala proposta fl-aħħar tad-diskors tiegħi. Ġieli s-social workers jagħmlu xirja lil min ikun fil-bżonn u aħna nisponsorjawha, jiġifieri ma nagħtux flus fl-idejn lill-klijenti. 

Nieħu l-opportunità biex nirringrazzja lill-Ministru Refalo, għax nirċievu ħafna għajnuna ta’ ħaxix mill-Pitkalija. Darbtejn fil-ġimgħa mmorru nġibu l-ħaxix u nqassmuh kemm f’kunventi u kif ukoll lil diversi familji u persuni, kemm bħala Knisja direttament u kif ukoll permezz tas-social workers li naħdmu magħhom. minflok ma mmorru aħna direttament, infornuhom bl-għajnuna, għax għalina mhux importanti min jgħin, imma li l-familji u l-persuni jintlaħqu. 

Jekk nagħmlu statistika żgħira, aħna bħala Caritas fil-parroċċi ta’ Marsalforn attwalment qegħdin ngħinu madwar 80 persuna, imbagħad hemm persuni oħrajn li nilħquhom permezz tal-għajnuna li nagħtu lis-social workers tal-Ministeru, tal-FSWS, tal-iskejjel tal-istat u  tal-isptar. Jiġifieri ma ngħinuhomx aħna direttament, imma ngħinu lis-social workers f’dan ir-rigward.

Sibna sistema tajba li noffru vouchers ta’ groceries u ta’ laħam, biex ma nagħtux biss ħaxix u bottijiet tal-preserve. Allura biex intejbu naqra l-alimentazzjoni noffru wkoll il-possibbiltà  li nagħtu dan il-voucher  b’diskrezzjoni mill-aktar kbira biex nirrispettaw lill-persuna li tkun tista’ ssarrfu f’xirja ta’ goods u ta’ laħam.
Naħdmu wkoll ma’ NGOs lokali u ma’ professjonisti biex meta jiġu daharhom mal-ħajt u  ma jkunux jistgħu jgħinu xi każijiet fl-immedjat, nagħtuhom ftit ikel, imma dan l-ikel mhux se jservi għaxart ijiem. Allura meta jkun hemm każijiet ta’ dan it-tip, meta jikkuntattjawna ngħinuhom billi nagħmlu xirjiet skont il-bżonnijiet tagħhom. Aħna għandna fiduċja u rispett kbir lejn il-professjonisti u ma nidħlux dwar min huma l-klijenti tagħhom, għax dik mhux affari tagħna, imma hi fid-deskrizzjoni tagħhom. Aħna ngħinu lis-social workers u huma jgħinu lill-persuni fil-bżonn. Jekk nindunaw li jkun hemm xi każijiet ġodda, wieħed għad irid jara, imma kultant tiltaqa’ ma’ professjonisti, u anke xi tobba, li jgħidulek li jafu b’xi persuni u jgħidulek li jridu jitolbuhom il-permess ħalli naraw nistgħux ngħinuhom. 

Infakkar f’dik il-ġabra li konna għamilna biex inxtara ventilator. Jalla dan il-ventilator ħadd ma jiġi bżonnu. Komplejna ngħinu biex jinġabar id-demm minn Għawdex, imma sfortunatament, minħabba l-COVID-19 ħafna Għawdxin beżgħu jmorru jagħtu d-demm. F’Għawdex hemm perċentwal għoli ħafna ta’ nies li jagħtu d-demm, imma l-awtoritajiet qalulna li ...

IĊ-CHAIRPERSON: Hekk hu. Illum hi l-ġurnata dedikata lid-donaturi tad-demm, jekk m’iniex sejra żball.

FR GIOVANNI CURMI: L-14 ta’ Ġunju hija l-ġurnata internazzjonali tad-donaturi tad-demm. Fil-fatt, għandna attività ppjanata għal dakinhar. Issa bil-mod il-mod qegħdin nirpiljaw, imma waqajna ħafna lura minħabba li ħafna nies beżgħu jmorru jagħtu d-demm. 

IĊ-CHAIRPERSON: Fr Curmi, nitolbok tikkonkludi. 

FR GIOVANNI CURMI: Se nikkonkludi bi tliet suġġerimenti li nixtieq inressaq. Kif għedt, aħna bħala Knisja m’għandniex professjonisti jaħdmu magħna minħabba li r-riżorsi tagħna huma limitati, allura nissuġġerixxi l-possibbiltà li jkollna social worker seconded mal-Caritas ta’ Għawdex. Kieku naħseb li jgħinna ħafna, għax aħna m’għandniex l-iskills professjonali biex intejbu s-servizzi tagħna bħala Caritas. 

It-tieni – u din ħarġet mis-social workers li nikkollabora magħhom – hemm bżonn ta’  networking bejn il-professjonisti li jaħdmu Għawdex li talbu l-practice sharing, ovvjament fir-rispett tal-kunfidenzjalità u tad-data protection, għax xi kultant trid tkun brikkun tal-karità, iddur u tfittex minn hemm u minn hawn. Ovvjament, tistgħu tikkoreġuni għax m’iniex midħla tas-servizzi kollha li jingħataw, imma rrid nistaqsi jekk is-servizz tal-Meals on Wheels jistax jiġi estiż temporanjament – ovvjament, ikun hemm is-social workers professjonisti li jivverifikaw – għal xi każijiet li bħalissa huma batuti. Aħna konna se nipprovaw nagħmlu xi ħaġa, però għalissa waqafna milli nwasslu l-ikel fid-djar f’xi każijiet. Ma nafx jekk minbarra dawk li huma intitolati, bħall-anzjani u dawk li għandhom il-kartuna s-safra, jistax ikun hemm każijiet oħrajn li jiġu intitolati għalih temporanjament sakemm tgħaddi l-kriżi tal-pandemija u tirpilja l-ekonomija. Grazzi.

IĊ-CHAIRPERSON: Grazzi lilek, Fr Curmi. Kienet preżentazzjoni pjuttost eżawrjenti li wriet realtajiet li forsi n-nies hemm barra lanqas jirrealizzaw li jeżistu f’Għawdex. Wieħed mill-għanijiet ta’ dan il-Kumitat huwa proprju li mhux biss nesponu r-realtajiet, imma li nkunu nistgħu niddiskutuhom u nsibu soluzzjonijiet għalihom.

Fr Curmi, m’għedtilniex meta se jitħabbar l-Isqof il-ġdid. Ħallejtna daqsxejn imdendlin, imma naħfruhielek!

FR GIOVANNI CURMI: Ma nafx, m’għadnix midħla tal-aħbarijiet, imma naħseb li qegħdin fil-qrib.

IĊ-CHAIRPERSON: Biex nintroduċi ftit id-diskussjoni, se nagħmillek ftit rimarki jew domandi. Pereżempju, qegħdin nitkellmu fuq is-servizzi u l-ħtieġa ta’ iktar networking. Ftit ilu Dr Samuel Azzopardi tkellem dwar inizjattiva tajba ħafna li qed issir fil-kunsilli lokali permezz ta’ memorandum of understanding mal-FSWS biex is-servizzi soċjali jinfirxu fil-lokalitajiet kollha ta’ Għawdex. Allura naħseb din hija xi ħaġa importanti ħafna, li filwaqt li għandek il-kunsilli lokali li qegħdin jipparteċipaw fiha, hemm ukoll il-parroċċi. Fil-fatt, hu aċċenna wkoll għall-fatt li fejn il-kunsilli lokali ma jkollhomx premises, se jkunu qegħdin jirrikorru għall-għajnuna tal-parroċċi. Naħseb li din tkun opportunità tad-deheb biex id-Djoċesi f’Għawdex issaħħaħ l-impenn soċjali tagħha, anke f’din id-dimensjoni ta’ servizzi li qegħdin nitkellmu dwarhom. 
Dwar is-sistema ta’ kordinazzjoni, naħseb li huwa importanti li jkun hemm struttura fi ħdankom li tiffamiljarizza ruħha mas-servizzi diġà eżistenti. Fil-passat kelli esperjenza – qed niftakar f’okkażjoni partikolari ta’ Fr Michael Borg f’Marsalforn – fejn kellna laqgħa mal-Kummissarju għas-Saħħa Mentali u dan ħareġ jgħid b’mod ċar li m’hemmx biżżejjed għarfien dwar is-servizzi nazzjonali li jiġu offruti u allura forsi dak li jkun ma jkunx tempestiv biżżejjed fl-għajnuna li jista’ jagħti. Dak huwa punt importanti ħafna. 

Imbagħad hemm anke l-mod kif issir din il-kordinazzjoni. Illum il-ġurnata qegħdin nitkellmu wkoll fuq il-konnessjoni diġitali, fejn dak li jkun ikun jista’ jikkomunika b’mod iktar faċli, però jibqa’ il-fatt li, kif għedt tajjeb inti, il-kuntatt uman jibqa’ essenzjali ħafna.

Nerġa’ nirreferi għal dak li qal Dr Azzopardi li għamlu online platform biex iżommu kuntatt mal-pubbliku inġenerali ħalli mhux biss jiggwidawhom, imma wkoll ikunu ta’ sostenn għalihom. Naħseb li anke hawnhekk you can join forces u b’hekk din il-pjattaforma tkun iktar b’saħħitha.

Fil-preżentazzjoni tiegħek, qed issemmi sore issues, bħal pereżempju fil-kuntest ta’ Marsalforn. F’Marsalforn għandna realtajiet differenti, uniċi u partikolari għal Għawdex kollu, għax hemm konċentrazzjoni ta’ dawk li jien insejħilhom failed social cases. Hemm social cases li fihom infushom huma diġà diffiċli għax ikunu diġà fallew Malta, u dawn jiġu traslokati lejn Għawdex bil-problemi soċjali li jkollhom. Hemmhekk infetaħ uffiċċju mill-FSWS biex ikun fil-qalba ta’ din il-komunità u jkun jista’ jinfiltra fit-tessut u jintervjeni b’mod iktar dirett.

Dwar is-suġġerimenti li qed tagħmel, li fl-opinjoni tiegħi huma importanti ħafna, it-talba li jkun hemm social worker sekondata mad-Djoċesi, naħseb li wieħed irid joqgħod ftit attent, speċjalment minħabba n-nuqqas li hawn f’dan is-settur. Allura filwaqt li aħna nkomplu ninkoraġġixxu iktar nies jidħlu f’dan is-settur, naħseb li jkun utli li jintużaw riżorsi li diġà huma disponibbli. Forsi wieħed ikun jista’ jitkellem aktarfuq dan.

Niġi għall-kwestjoni tal-eliġibilità għas-servizzi. Il-Fondazzjoni OASI qajmet punt u mexxejnieh mad-Dipartiment tal-Anzjanità Attiva u Kura fil-Komunità. Jekk għandek xi ħaġa partikolari, apparti s-servizz tal-Meals on Wheels, inkunu nistgħu nemulaw dak l-eżerċizzju li għamilna fil-każ tal-OASI u nkunu nistgħu nikkomunikaw dwaru. 

Rigward il-vouchers, irrid ngħid li ħafna drabi jkollna każijiet ta’ faqar, imma hemm faqar u hemm faqar. Hemm każijiet ta’ faqar ġenwin u hemm imbagħad faqar għax ikun hemm nuqqas ta’ għarfien ta’ home management skills. Pereżempju, ikun hemm min jaħseb li għax tiekol il-fast food se tiffranka l-flus, li mhu veru xejn, għax il-fast food meta kkomparat mal-ikel frisk huwa ogħla u huwa ta’ detriment għas-saħħa, allura jkun qed jimpatta finanzjarjament b’mod ieħor. Il-programm Għaqal fid-Dar, li kienet bdietu f’Malta l-President Emeritu Marie Louise Coleiro Preca meta kienet Ministru għall-Politika Soċjali, huwa programm li kien qed jinfirex fil-lokalitajiet permezz tal-kunsilli lokali. Dan huwa mezz kif nedukaw lin-nies li qegħdin fil-faqar jew f’riskju ta’ faqar biex ikunu jistgħu jimmaniġġjaw ir-riżorsi tagħhom aħjar. Jiġifieri naħseb li anke intom, bħala Djoċesi għandkom tikkomunikaw mal-Fondazzjoni tal-President għall-Ġid tas-Soċjetà biex tkunu tistgħu tibbenefikaw minn dan is-servizz. 

Grazzi ħafna tal-ħidma kbira tagħkom, għax intom tmissu ma’ nies li l-entitajiet u d-dipartimenti ma jirnexxilhomx jilħqu u allura intom link importanti f’dan il-qasam, speċjalment fl-outreach.

Ngħaddi issa għall-interventi tal-kollegi tiegħi. Nistieden lill-Onor. Chris Said li se jkun l-ewwel wieħed li jagħmel l-intervent tiegħu min-naħa tal-Kumitat.

L-Onor. Chris Said.

ONOR. CHRIS SAID: Fr Curmi, nirringrazzjak tal-preżentazzjoni tiegħek. M’iniex se nidħol fl-ewwel parti tal-preżentazzjoni, fejn inti tajt ħarsa lejn dak li għaddejtu minnu bħala Knisja f’Għawdex matul l-aħħar xahrejn jew tliet xhur, però laqtuni ċerti dikjarazzjonijiet li għamilt fil-preżentazzjoni li, bla dubju ta’ xejn, huma inkwetanti. 

F’ħin minnhom tkellimt dwar kif it-tessut tas-soċjetà Għawdxija qed jinbidel b’mod mgħaġġel ħafna, anke minħabba l-influss ta’ numru sostanzjali ta’ Maltin li qegħdin jirrilokaw lejn Għawdex, u magħha nżid tal-ġenerazzjoni żagħżugħa Għawdxija li parti kbira minnha qed tmur tgħix Malta minħabba kwestjoni ta’ xogħol. Jiġifieri għandna sitwazzjoni fejn il-popolazzjoni żagħżugħa Għawdxija qed tagħżel li tixtri jew li tifforma d-dar residenzjali tagħha f’Malta minħabba li l-kondizzjonijiet tax-xogħol f’Malta huma aħjar, jew minħabba li hu iktar faċli ssib ix-xogħol f’Malta milli f’Għawdex. Nixtieq nistaqsi jekk intom, bħala Knisja f’Għawdex, hux qegħdin tesperjenzaw dan mil-lat ta’ familji żgħażagħ li qegħdin jiddeċiedu li jirrilokaw lejn Malta u kif dan qed jaffettwa l-Knisja f’Għawdex u anke s-soċjetà Għawdxija. 

Min-naħa l-oħra, inti għamilt referenza għal numru ta’ familji jew persuni Maltin u barranin li minħabba li l-kera f’Għawdex pre-COVID-19 – dwar x’qed jiġri issa, għad irridu naraw – kienet ħafna iktar baxxa mill-kera f’Malta, qed igħidulhom biex imorru jikru Għawdex għax huwa irħas, allura għandek din il-bidla li qed issir b’mod rapidu. Nixtieqek tgħidli, mill-esperjenza tagħkom, min qed igħidilhom biex imorru jikru Għawdex, jekk hux mis-Sevizzi Soċjali, mis-Servizzi tal-Gvern jew mill-Housing. 

Mistoqsija oħra li rrid nagħmel hi jekk il-Knisja f’Għawdex għamlitx xi tip ta’ studju, għandhiex xi tip ta’ rapport, jew hux qed tiġbor xi tip ta’ informazzjoni dwar din il-bidla fit-tessut tas-soċjetà, li bla dubju, qed taffettwa wkoll l-operat tal-Knisja u tan-nies li jfittxu s-servizzi spiritwali u materjali li toffri l-Knisja f’Għawdex. Magħquda ma’ din, inti għamilt referenza iżjed minn darba għas-servizz li qed toffri l-Knisja f’Marsalforn. Din semmietha wkoll l-Onor. Justyne Caruana, iċ-Chairperson tal-Kumitat. Dan ifisser li hemm konċentrazzjoni ta’ problemi soċjali f’Marsalforn u għalhekk inħasset il-ħtieġa li l-Knisja, permezz ta’ Fr Borg li jmexxi l-Knisja ta’ Marsalforn, tibda toffri dawn it-tip ta’ servizzi? 

Inti għedt ukoll li qegħdin taraw li l-każijiet ta’ persuni li jkunu fil-faqar u jkollhom bżonn l-għajnuna, saħansitra anke ta’ vouchers  tal-ikel –  min ikollu bżonn għajnuna ta’ ikel, ovvjament qiegħed fil-faqar għax m’għandux biex jixtri l-ikel, li hu l-iktar ħaġa essenzjali – qegħdin jiżdiedu. Dan huwa konsegwenza tas-sitwazzjoni li nqalgħet minn Marzu ’l hawn jew anke qabel Marzu diġà kien hemm indikazzjonijiet li qegħdin jiżdiedu dawn it-tip ta’ familji jew persuni li qegħdin jgħixu fil-faqar f’Għawdex stess? Malli f’dawn l-aħħar tliet xhur daħlet l-imxija tal-COVID-19, dan żdied b’mod allarmanti u hemm aktar nies li qegħdin ifittxu l-għajnuna tal-Knisja? X’jista’ jsir biex din il-problema tal-faqar f’Għawdex, li qiegħda tiżdied, tiġi indirizzata aħjar? Inti diġà tajt suġġerimenti dwar dan, imma qed nistaqsi biex fir-rapport tagħna nkunu nistgħu noħorġu b’iktar suġġermenti konkreti. 

IĊ-CHAIRPERSON: Grazzi. Fr Curmi, inti tixtieq tieħu r-round kollu tal-mistoqsijiet u mbagħad tirrispondi wara? X’tippreferi? 

FR GIOVANNI CURMI: Ħalli nwieġeb issa, imbagħad inkomplu bil-mistoqsijiet, jekk ma jimpurtax. 

IĊ-CHAIRPERSON: Kollox sew. Tista’ tibda twieġeb fil-qosor, għax baqgħalna kelliem ieħor. 

FR GIOVANNI CURMI:  Sinjura President, fuq dak li ssuġġerejt inti, aħna dan l-aħħar qegħdin naħdmu ħafna mal-professjonisti li għandna f’Għawdex. Fil-fatt, waqqafna think tank magħmul prattikament minn professjonisti tal-istat li jaħdmu fostna personali. Jiġifieri qegħdin naħdmu ħafna fil-qrib magħhom, qegħdin jgħinuna u nirreferu ħafna  ... 

IĊ-CHAIRPERSON: U taħdmu mal-platform tal-professionals? Hemm assoċjazzjoni ta’ professjonisti, imbagħad għandek is-sezzjonijiet ukoll; fil-każ ngħaddilek il-link.

FR GIOVANNI CURMI: S’issa waqqafna dan it-think tank  u qegħdin naħdmu ma’ grupp ta’ social workers li jaħdmu fl-iskejjel u fit-tessut soċjali, li qegħdin nirċievu feedback mingħandhom kontinwament. 

Biex inwieġeb lill-Onor. Chris Said, l-istudju li qegħdin nagħmlu huwa permezz ta’ dawn in-nies, għax aħna bħala Knisja mhux dejjem ikollna kuntatt mar-realtà. Qegħdin nieħdu feedback dwar kif nistgħu ngħinu permezz tal-professjonisti li jidħlu aktar minna f’ċerti każijiet soċjali. Din hija l-way forward għalina, li mhux kulħadd jaħdem għal rasu, imma li s-sinerġija u r-riżorsi  f’Għawdex inpoġġuhom flimkien.
Rigward il-mistoqsijiet tal-Onor. Said, huwa veru li s-soċjetà qed tinbidel. Aħna ilna nħossuha din bħala Knisja, u mhux biss mill-aspett ta’ kemm nies jiġu l-knisja jew le. Nafu li ħafna żgħażagħ, għal bosta raġunijiet, fosthom tax-xogħol u anke għax jiżżewġu Malta, jippreferu joqogħdu Malta – jien għandi fil-familja tiegħi stess – imma huwa veru wkoll li kellna oħrajn li ġew joqogħdu Għawdex. Staqsejtni min jibgħathom. Jien mhux se nindividwa persuni, imma nista’ nsemmi case study. Ikun hemm min, pereżempju, ikun ħareġ minn xi problemi u jippreferi jiġi jgħix Għawdex biex ma jibqax fil-kumpanija li kellu qabel u ma jerġax jaqa’ fil-problemi. Hemm persuni li għandhom dħul baxx u b’xi mod xi ħadd jgħidilhom li aħjar imorru jgħixu Għawdex. M’hemmx għalfejn ngħid fil-partikolar, imma naħseb li biex persuna tiġi megħjuna iktar, speċjalment jekk tkun persuna waħedha jew gruppi ta’ persuni, qed jiġu Għawdex minħabba l-kera. Allura r-realtà tagħna qed tinbidel. Sfortunatament, aħna bħala Knisja mhux dejjem inkunu konxji ta’ din ir-realtà ġdida, anke f’ċerti parroċċi fejn jitilgħu blokok ta’ appartamenti u ma nkunux nafu min qiegħed jgħix hemmhekk u jekk nilħquhomx bis-servizzi ordinarji tagħna. M’għandniex studji partikolari u m’għamilniex, għalkemm ħafna drabi tkellimna waqt il-laqgħat tal-Kappillani, però qegħdin nirċievu dan il-feedback li semmejt minn dawn il-professjonisti li qegħdin nikkollaboraw magħhom. 

Qegħdin nagħtu l-vouchers għal diversi raġunijiet, mhux biss għax in-nies qegħdin jiżdiedu jew qed jiġu riferuti lilna. Xi drabi jiġu riferuti lilna għax forsi jkun spiċċalu l-ikel u ma jkollux biex ilaħħaq u aħna biss nistgħu nagħtuh il-flus direttament. Allura minflok ma nagħtu l-flus direttament qed nipprovaw nagħtuhom vouchers. L-ewwel nett, biex nevitaw li xi ħadd imur jixtri xi ħaġa li m’għandux jixtri, allura nassiguraw li ssir xirja kif suppost, u t-tieni minħabba l-problema ta’ storage capacity, speċjalment fis-sajf, li taħżen l-ikel b’riskju li ma jibqax tajjeb, speċjalment il-ħalib. Għandna wkoll il-kwestjoni ta’ persuni ta’ reliġjon Islamika, li bil-vouchers huwa iktar faċli li ngħinuhom isibu l-ikel adattat għalihom, li aħna ma jkollniex minnu. Inkunu nixtiequ ngħinu, però ma jkollniex fejn naħżnu dan it-tip ta’ ikel, allura sibnieha aktar faċli li ngħinu permezz tal-vouchers.  

Marsalforn huwa każ għalih aktar mix-Xlendi, għax hemmhekk hemm massa kbira ta’ appartamenti u allura l-kera hi iktar aċċessibbli milli huwa r-Rabat. Kien hemm min talabna nfittxulu post bil-kera fir-Rabat, imma r-Rabat mhux se ssib kera orħos minn Marsalforn. Ovvjament, Marsalforn hemm in-non diventità. Fil-każ ta’ Dun Mikiel, mhux għax ippjanajna, imma għax Dun Mikiel huwa r-Rettur ta’ Marsalforn u minħabba li l-età tiegħu hija ta’ ’l fuq minn 65 sena, ingħalaq litteralment Marsalforn. Kellna diversi qassisin, imma Dun Mikiel ingħalaq hemm u n-nies li kienu jiġu għandu l-Caritas tar-Rabat, li wħud jew ħafna minnhom huma minn Marsalforn, bdew ifittxuh il-Knisja stess. Qalli li kien hemm nies minn irħula oħra li marru jfittxuh Marsalforn. Naħseb li mhux ta’ b’xejn li l-FSWS fetaħ ċentru ta’ għajnuna proprju f’Marsalforn. Aħna nirreferu ħafna każijiet, fis-sens li meta jkollna każ minn Marsalforn nirreferuhom għall-FSWS ta’ Marsalforn, imma ġieli rreferejna każijiet għall-FSWS tar-Rabat jew tax-Xewkija. 

IĊ-CHAIRPERSON: Qabel ma ngħaddu għad-domandi tal-Onor. Cutajar, irrid ngħidlek li għadni kemm bgħattlek il-link għall-Malta Federation of Professional Associations li diġà rreferejt għaliha. 

Ngħaddu għall-Onor. Cutajar biex jagħmel il-mistoqsijiet tiegħu. 

L-Onor. Kevin Cutajar.

ONOR. KEVIN CUTAJAR: Fr Curmi, grazzi ħafna talli ngħaqadt magħna u nirringrazzjak ukoll tal-preżentazzjoni eżawrjenti li tajtna. 

Se nagħmillek xi domandi min-naħa tiegħi mingħajr ma nieħu fit-tul. Hhemm diversi  punti li xtaqt immiss imma diġà daħal fihom l-Onor. Chris Said u inti rrispondejtu. Se nżid biss ftit domandi. Inti semmejt li l-aktar kategoriji ta’ nies li ġew affettwati – ikkoreġini jekk fhimtek ħażin – huma t-tfal u l-anzjani, b’mod speċjali fiż-żona ta’ Marsalforn li kont għadek kemm aċċennajt għaliha, fejn hemm l-iktar każijiet soċjali li jitolbu l-għajnuna tad-Djoċesi f’Għawdex. Id-domanda tiegħi hija, minn mindu bdiet l-imxija tal-COVID-19, bejn Frar u Marzu, kien hemm xi kategoriji partikolari, bħal pereżempju broken families, persuni b’diżabilità u oħrajn, li jew naqsilhom ix-xogħol jew spiċċaw mix-xogħol, u li rajtu żieda fit-talbiet li qegħdin jaslu mingħandhom? Jien semmejtlek uħud b’eżempju, imma jista’ jkun hemm oħrajn. Il-konċentrazzjoni qiegħda f’Marsalforn, jew għandna konċentrazzjoni f’żoni oħrajn ukoll?

Inti semmejt in-nuqqas ta’ riżorsi li għandha d-Djoċesi u aċċennajt b’mod partikolari għad-diffikultà, biex insejħilha hekk, biex tagħtu s-servizzi tagħkom waqt l-imxija tal-COVID-19. Kemm f’dan il-perjodu u kif ukoll issa li se nkunu qegħdin inħarsu ’l quddiem meta, jekk il-Bambin irid, tgħaddi l-imxija u l-effetti tagħha, il-Knisja tikkonsidra l-possibilità li f’Għawdex tilħaq il-persuni li jitolbuha l-għajnuna jew il-persuni li għandha fi ħsiebha li tagħtihom l-għajnuna billi tinvesti aktar fil-mezzi virtwali? Jekk dan hu possibbli, x’sostenn jista’ jagħti l-istat lill-Knisja biex dawn is-servizzi jkomplu jiġu offruti b’dawn it-tip ta’ mezzi? 

IĊ-CHAIRPERSON: Fr Curmi.

FR GIOVANNI CURMI: Il-kategoriji li jintlaqtu l-iktar huma dawk li diġà huma vulnerabbli. Kif qalet l-Onor. Caruana, il-problemi  jiżżewġu. Is-social workers jgħidulna we had multi-stressed families. Nista’ nagħti l-eżempju ta’ familja single parent li għandha computer wieħed u fid-dar hemm żewġt itfal. Fl-għeluq tal-pandemija l-iskola talbithom isegwu online, imma computer wieħed biss għandhom, allura kien diffiċli biex żewġt itfal isegwu fl-istess ħin dak li l-iskejjel kienu qegħdin jitolbuhom online.

Hemm ukoll tfal li kienu segwiti minn LSEs u li l-ġenituri ma jkunux kapaċi jgħinuhom. Dawn it-tfal batew iktar. Hemm eventwalitajiet oħra fejn hemm diġà problemi oħrajn u dawn jiżdiedu bħalma kien il-każ ta’ min tilef l-impjieg. Jiġifieri jekk għandek persuna waħda li qed idaħħal il-flus għall-familja u dik il-persuna mhux taħdem, allura l-problema tikber. Kellna persuni barranin fis-settur tat-turiżmu jew fil-catering li tilfu l-impjieg u allura tiġi problema ikbar.

Dwar żoni, naħseb Marsalforn hija l-ikbar area, imma permezz tas-social workers nafu li l-problemi huma ftit jew wisq kullimkien. Forsi huma xi ftit moħbijin ukoll. Għalhekk huwa importanti li jkollna aktar kapaċità ta’ reaching out u ta’ referral għas-servizzi li xi drabi diġà hemm. Xi drabi aħna bħala Knisja rridu nsiru nafu iktar dwar dawn is-servizzi. 
Dwar servizzi virtwali li tista’ toffri l-Knisja iktar ’il quddiem, kellna pjan li bħalissa ġie mpoġġi xi ftit fil-ġenb sakemm nistennew il-ħatra tal-Isqof il-ġdid. lrridu nittrasformaw is-servizzi tagħna u forsi nagħmluhom ftit iktar professjonali f’dik id-dar li għaddewlna s-sorijiet Dumnikani li kienet isservi bħala dar tal-anzjani. Din irridu nirristrutturawha b’mod professjonali. 

Għandna xi servizzi, pereżempju għandna tabib jew tobba jew xi avukati li joffrulna s-servizzi tagħhom b’xejn meta jkun hemm każijiet ta’ bżonn u aħna nirreferulhom il-każi meta jkun hemm bżonn. Allura għandna diġà servizzi hekk. Ovvjament mhux se noqogħdu nitkellmu fuqhom għaliex dawn huma affarijiet privati, imma jekk niltaqgħu  ma’ persuni li għandhom bżonn tabib jew bżonn ta’ servizz ta’ avukat, nafu fejn għandna nirrikorru. Illum m’għadux iż-żmien li twaqqaf uffiċċju tat-tabib tal-foqra jew tal-avukat tal-foqra, imma b’mod diskret takkumpanja persuna jew tgħidilha fejn għandha tmur biex persuna professjonista tagħtiha s-servizz fil-privat. 

Aħna nixtiequ ntejbu s-servizzi tagħna. Għal dawn l-aħħar snin ħdimna ħafna anke mal-Ministeru għal Għawdex kif ukoll ma’ diversi ministeri u mal-isptar biex noffru r-riżorsi tagħna bħalma huma l-proprjetajiet. Pereżempju studenti li m’għandhomx mezzi ta’ networking, ta’ servizzi ta’ computers  kif ukolll ta’ wi-fi ikunu jistgħu jingħataw dan is-servizz miċ-Ċentru taċ-Ċawla. Aħna, fejn nistgħu, ngħinu bil-qalb kollha u qegħdin insibu ħafna kollaborazzjoni anke min-naħa tal-Istat f’dan ir-rigward. Iktar ma’ naħdmu u ninvestu, anke bħala Knisja, dejjem aħjar. 

IĊ-CHAIRPERSON: Fr Curmi, l-Onor. Kevin Cutajar se jagħmel punt żgħir ta’ kjarifika. L-Onor. Kevin Cutajar.

ONOR. KEVIN CUTAJAR: Punt żgħir ta’ kjarifika. Ovvjament is-suġġett li qed jiddiskuti l-Kumitat bħalissa huwa l-COVID-19 u l-effetti tiegħu fuq Għawdex. Minn kemm ilha li bdiet l-imxija ta’ COVID-19, iż-żieda fil-problemi fejn jidħlu social cases kif nistgħu niddeskrivuha? Kien hemm żieda qawwija? Żieda moderata? Kif wieħed jista’ jiddeskriviha? Tista’ tagħti xi numri?

FR GIOVANNI CURMI: Le, ċifri m’għandix, però mill-ftit esperjenza li għandi nista’ ngħid li aħna kellna grupp ta’ nies lokali u barranin li normalment kienu jintlaħqu mill-Caritas tal-Kurja. Qegħdin nipprovaw naħdmu b’mod differenti, jiġifieri flok in-nies jiġu jittallbu l-karità u nagħtuhom l-ikel, il-ħwejjeġ, il-boroż u l-ħrieqi, nagħtuhom xi ħaġa tal-għajnuna, nipprovaw ngħinuhom isibu xogħol - ovvjament mhux bħalissa – u qegħdin nipprovaw naħdmu b’mod differenti billi aħna mmorru għandhom. Dan qed nagħmluh l-iktar permezz tas-social workers li diġà hemm. Semmejna li hawn nuqqas ta’ social workers. Aħna m’għandniex nuqqas u rrid nenfasizza li aħna naħdmu ħafna mill-qrib mas-social workers. Aħna min-naħa tal-Knisja għandna kuntatt tajjeb mas-social workers tal-iskejjel tal-Istat, tal-Isptar Ġenerali, tal-Ministeru u anke tal-FSWS. Aħna nirreferu lilhom u huma jirreferu lilna, speċjalment f’dawk li huma provvisti li nistgħu nagħtu. 

Irrid ngħid li ċerti problemi ġew highlighted  u oħrajn żdiedu u fosthom semmejna l-istress, li milli jgħiduli żdied l-aktar fejn intilfu l-impjiegi. Ovvjament hemm każijiet li huma multi-stress. Hemm każijiet, kif semmiet l-Onor. Caruana, fejn hemm problema ta’ management tal-familja. Lil min għandu problema li ma jafx jimmaniġja l-flus trid tgħinu mhux sempliċement billi tagħtih il-flus biex jixtri l-affarijiet, imma b’xi ħaġa oħra.

IĊ-CHAIPERSON: Jidher li għandna diffikultajiet tekniċi, però s-suġġett iddiskutejnieh b’mod eżawrjenti. Nirringrazzja lil Fr Giovanni Curmi tal-preżentazzjoni tiegħu u tal-informazzjoni li għoġbu jgħaddi lill-Kumitat.

Issa ngħaddu għall-aħħar intervent li għandna llejla mis-Sur Elvin Grech mill-Gozo Sports Board, biex jagħtina overview tas-suġġett sportiv fil-kuntest tal-impatt tal-COVID-19 fuq Għawdex u t-triq ’il quddiem.

Sur Grech, għandek għaxar minuti biex tagħmlilna preżentazzjoni, imbagħad ngħaddu għad-diskussjoni. 

IS-SUR ELVIN GRECH (Gozo Sports Board): L-ewwel nett insellmilkom u nirringrazzjakom tal-opportunità u nispera li nkun konċiż kemm jista’ jkun biex ninftiehem b’mod ċar kemm magħkom kif ukoll mat-telespettaturi. L-isports f’Għawdex diġà kien challenge minnu nnifsu u naħseb meta wieħed jikkonsidra l-fatt li hemm daqshekk dixxiplini fi gżira tant żgħira, kien ukoll challenge kbir. Il-COVID-19 kompla żied dan iċ-challenge b’mod kbir. Ħafna mill-għaqdiet tagħna huma żgħar - ikkonsidrati li jirrappreżentaw sport żgħir – u huma bbażati fuq nukleu żgħir ta’ voluntiera. Jekk dan in-nukleu jitnaqqar anke b’mod żgħir, jista’ jkun li dik id-dixxiplina ma tkunx tista’ tkompli għaddejja kif wieħed jixtieq. 

Il-COVID-19 ġab miegħu diversi sfidi li kienu imprevedibbli. L-ewwel waħda kienet li ngħalqu l-istadiums u l-kumplessi. Dan ġab sitwazzjoni li waqqaf kompletament l-attività tal-għaqdiet sportivi f’Għawdex. Ma’ dan wieħed irid jikkonsidra li l-ispejjeż amministrattivi u s-salarji ta’ players, coaches u amministraturi dejjem qed jiżdiedu maż-żmien. Meta bil-COVID-19 ma setgħux jiġu organizzati attivitajiet tal-massa, naqas id-dħul tal-gates u ma setgħux jiġu organizzati aktar attivitajiet biex jiġi ġġenerat ammont ta’ flus li jagħmel tajjeb għal dawn il-pagi. Dan ġab lill-clubs f’sitwazzjoni finanzjarja prekarja għax dawn ikunu marbutin kuntrattwalment mal-players li jkunu professjonali jew semi-professjonali u mal-coaches. Fis-sajf ħafna minn dawn il-clubs is-soltu jorganizzaw attivitajiet relatati anke mal-festa, fosthom barbecues biex jipprovaw jiffinanzjaw l-ispejjeż li jkunu għamlu matul l-istaġun sportiv kif ukoll ifaddlu xi ħaġa biex l-istaġun ta’ wara jkollhom biex jibdew u jkomplu bir-rota għaddejja però kif ġiet is-sitwazzjoni li l-festi mhux se jsiru u attivitajiet tal-massa ma jistgħux isiru, dawn tħarbtu xi ftit ukoll u hemmhekk reġa’ naqas l-introjtu finanzjarju tagħhom. 

Daqqa oħra kienet li l-asoċjazzjonijiet Għawdxin mhux se jkunu jistgħu jibbenefikaw minn għajnuniet li jagħtu konfederazzjonijiet Ewropej jew internazzjonali lill-assoċjazzjonijiet nazzjonali għaliex huma assoċjazzjonijiet reġjonali. Ħafna minnhom mhux se jkunu jistgħu jibbenefikaw minn din l-għajnuna biex ikomplu jtaffu xi ftit mill-ispejjeż relatati ma’ dawn il-pagi li issa ġew problema fuqhom. S’intendi dan ifisser li mhux se jkunu f’pożizzjoni li jonoraw il-kuntratti tal-istaġun preċedenti kif ukoll mhux se jkollhom ammont ta’ flus biex ikunu jistgħu jibdew fl-istaġun sportiv jew fil-kalendarju sportiv li ġej. 

Dwar in-nurseries inħolqu problemi wkoll peress li dawn waqfu. Aktar ma jdumu weqfin mit-taħriġ aktar ikun diffiċli sabiex terġa’ ġġib lit-tfal lura fid-dixxiplini sportivi u ħafna nurseries kienu jgħinu lill-clubs il-kbar biex ikomplu għaddejjin billi jtellgħu lit-tfal u jekk ma jkollokx nursery tajba ma jistax ikollok sport tajjeb. 

L-ispejjeż fin-nurseries żdiedu wkoll għax bħal kulħadd, il-ġenituri jippretendu li t-tfal ikunu f’ambjent tajjeb, ikollhom faċilitajiet sportivi mill-aqwa - u bir-raġun u ma nagħtihomx tort - però l-volontiera qegħdin jonqsu. Il-volontiera qegħdin jonqsu għal żewġ raġunijiet prinċipali. L-ewwel nett il-ħin u t-tieni l-uġigħ ta’ ras li wieħed ikollu sabiex jiffinanzja l-attività sportiva, jiġifieri biex iħallas lill-coaches, l-amministraturi, eċċ. 

Min-naħa l-oħra, ma rridux inpinġu kollox iswed. Hemm tipi ta’ sport individwali bħalma huma motor cross, żwiemel, auto cross u sparar li f’dawn l-aħħar snin iffjorixxew u ġewwa Għawdex mhux se jkun daqshekk diffiċli biex nerġgħu ningranaw fihom peress li ħafna minn dawn l-attivitajiet xi ftit jew wisq ikomplu għaddejjin peress li t-taħriġ tagħhom huwa individwali. Dawn jistgħu jerġgħu jibdew qabel ma jibda contact sports peress li wieħed jitħarreġ waħdu jew jista’ jagħmel it-taħriġ waħdu. Hemmhekk se tkun inqas diffiċli biex nerġgħu ningranaw u nerġgħu ntellqu r-rota f’dak li għandu x’jaqsam dawn id-dixxiplini. 

Nemmen li fix-xhur li ġejjin se tkun iebsa sabiex dawk il-clubs u assoċjazzjonijiet li nħolqu f’dawn l-aħħar snin bil-ħidma tal-iSports Board ikollhom ir-riżorsi umani kif ukoll finanzjarji sabiex ikomplu joperaw b’mod adegwat u b’mod effettiv. Qed jitħejja pjan ta’ għajnuniet lill-għaqdiet sportivi u hawnhekk wieħed jifhem speċifikament lil kull għaqda jew club dwar x’għandu bżonn biex ikun jista’ jkompli jagħti servizz lit-tfal u ż-żgħażagħ. Aħna, bħala Sports Board konna noffru diversi programmi bħal On the Move u flimkien ma’ SportMalta issa rridu naraw kif se nirranġaw u kif se nippjanaw biex jekk jista’ jkun naqsmu t-tfal fi gruppi żgħar. Naraw x’se jkunu s-suġġerimenti tas-Superintendent tas-Saħħa Pubblika sabiex inkomplu għaddejjin noffru t-taħriġ jew għajnuna lil dawn it-tfal u n-nurseries. 

Għaldaqstant nemmen li r-rwol tal-Sports Board fix-xhur li ġejjin se jkun essenzjali għas-sopravivenza ta’ dawk id-dixxiplini hekk imsejħa żgħar. B’dan il-mod il-Gvern jista’ jgħin b’diversi skemi li jkunu maħsubin għad-dixxiplini żgħar li għalihom is-sopravivenza dejjem tkun on the borderline. Kemm ir-riżorsi umani kif ukoll riżorsi finanzjarji tagħhom dawn ikunu limitatissimi u kull naqra tgħin jew tiżbilanċja l-ħidma tagħhom. 

Meta wieħed jikkonsidra kollox, jekk wieħed jagħmel pjan serju  fejn dawn l-għaqdiet jiġu tackled waħda waħda, jew club club, sabiex inkunu nistgħu nagħtuhom l-għajnuna  li għandhom bżonn nemmen li fix-xhur li ġejjin se nkunu nistgħu nsalvaw dak li tant ħdimna għalih biex dawn jinħolqu f’Għawdex u noffru diversi dixxiplini lit-tfal Għawdxin. Nemmen li t-tfal Għawdxin għandu jkollhom l-istess possibilitajiet ta’ sports varju li jistgħu jipprattikaw fit-tfulija tagħhom. Mhux bilfors iridu jkomplu jew ikunu professjonisti imma jiena nemmen li aħna għandna nagħtuhom il-possibilità li jagħżlu u l-ġenituri qegħdin dejjem jikkonkorru. Fil-fatt, meta wieħed jara n-numri u ċ-ċifri fil-programmi li jiġu organizzati matul is-sajf u anke fix-xitwa jsib li kull sena qegħdin jiżdiedu għax aktar ma toffri dixxiplini aktar qegħdin jikkonkorru tfal. Tibqa’ mistgħaġeb kif f’kull dixxiplina jkun hemm ammont konsiderevoli ta’ tfal, u b’xi mod jew ieħor irridu naraw kif se nibqgħu nagħtu dan is-servizz lil uliedna u lill-komunità Għawdxija. Nirringrazzjak. 

IĊ-CHAIRPERSON: Grazzi, Sur Grech, mhux biss tal-preżentazzjoni imma wkoll tal-ħidma b’risq l-isports f’Għawdex. Inti semmejt il-pjan. Aħna, bħala Kumitat, se noħorġu rapport li fih mhux biss se jkun hemm l-interventi imma wkoll ir-rakkomandazzjonijiet u allura filwaqt li napprezza li llum tkellimt b’mod inġenerali, nitolbok f’isem il-Kumtiat biex tagħtina tressaq tliet rakkomandazzjonijiet lill-Kumitat biex ikunu jistgħu jiġu implimentati. 

Dwar l-isports inġenerali, għalkemm b’mod professjonali kien hemm sfidi, fuq bażi individwali u fuq bażi wkoll ta’ general wellbeing bdejna naraw aktar nies jagħmlu eżerċizzju fiżiku minn ġod-dar jew permezz ta’ passiġġati. Il-ġimgħa l-oħra kellna l-Gozo University Group li qalulna li peress li l-lectures kienu qegħdin isiru bil-video conferencing, aktar studenti kienu qegħdin jagħmlu l-passiġġati. Jekk wieħed idur it-toroq tagħna jara ħafna nies li  jkunu qed jippassiġġaw. Apparti minn hekk, rajna wkoll u smajna lill-Mental Health Association Gozo li qalulna li minħabba l-COVID l-istress żdied. Wieħed mill-mezzi kif wieħed jikkumbatti dan l-istress bħala stress management huwa permezz tal-isport u rajna li kien hemm anke sessjonijiet ta’ eżerċizzji fuq fuq it-television, anke mmirati lejn l-anzjani. Dan bħalma hemm stazzjonijiet oħra barra li kienu qegħdin ixandru dawn is-sessjonijiet biex in-nies ikunu jistgħu jsegwuhom mid-dar. 

Bħala Sports Board għandkom xi ideat jew suġġerimenti dwar dan, jew forsi xi sessjonijiet simili li wieħed jista’ jagħmel biex ikun qed jippromwovi aktar l-isports ovvjament fuq bażi individwali? Fuq bażi professjonali wieħed irid ikun aktar iffokat u allura huwa importanti li dan il-pjan li qed issemmi jkun daqsxejn speċifiku. Inti hawnhekk ġejt imsejjaħ bħala l-espert fil-qasam, jiġifieri nistennew mingħandek li tagħtina b’mod konkret xi indikazzjonijiet jew forsi xi rakkomandazzjonijiet. 

Ngħaddi issa għall-mistoqsijiet tal-kollegi tiegħi biex imbagħad inkunu nistgħu nagħlqu din il-laqgħa. Nibda mill-Onor. Said li se jagħmel l-ewwel intervent. Sur Grech, kif tippreferi, twieġeb il-mistoqsijiet mill-ewwel wara kull intervent, jew twieġeb ta’ kulħadd fl-aħħar? 

IS-SUR ELVIN GRECH: Wieħed wieħed tajjeb. 

ONRO. CHRIS SAID: L-ewwel nett nirringrazzjawk tal-preżentazzjoni li għamilt. Inti tkellimt dwar il-bżonn li jkun hemm pjan għal kull sport f’Għawdex. Il-Gozo Sports Board konkretament x’qed jagħmel biex jgħin lill-assoċjazzjonijiet jew lill-għaqdiet sportivi jħejju dan il-pjan. X’input qed jagħti l-Gozo Sports Board biex dawn il-pjanijiet isiru? Naqbel miegħek li hemm bżonn pjan għal iżjed minn xenarju wieħed għax nafu li jista’ jkollna xenarji differenti fix-xhur li ġejjin u allura huwa importanti li kull assoċjazzjoni jkollha pjan għal diversi xenarji. 

Ftit ilu hawnhekk kellna lis-Segretarju Permanenti fil-Ministeru għall-Edukazzjoni li ppreżentalna numru ta’ xenarji li qed jaħdmu fuqhom biex jilqgħu għal dak li jista’ jiġri fix-xhur li ġejjin; ħalli ma jkunx hemm il-ħtieġa li jintużaw. X’qed jagħmel il-Gozo Sports Board flimkien mal-assoċjazzjonijiet u l-clubs ta’ diversi dixxiplini sportivi biex jitħejja dan il-pjan? Qed isiru laqgħat magħhom? X’għajnuna qed tingħata? 

Tkellimt ukoll dwar il-bżonn ta’ għajnuniet finanzjarji lil assoċjazzjonijiet u lil clubs fid-diversi dixxiplini sportivi. Inti tajt ir-raġunijiet għalfejn nixfu għax ma jistgħux jorganizzaw ċerti attivitajiet. Issa li deħlin fit-tieni fażi, jiġifieri li ċertu sports jista’ jibda jsir, il-Gozo Sports Board ħadem fuq baġit li hemm bżonn? Għamel talba speċifika lill-Ministeru għal Għawdex, lill-Ministeru responsabbli mill-Isports u fl-aħħar mill-aħħar lill-Gvern biex ikun hemm baġit speċifiku bħala l-ammont li jrid jintuża biex jgħin lil dawn l-għaqdiet u l-assoċjazzjonijiet? Jekk għadu ma sarx, meta taħseb li se jkun finalizzat dan il-baġit u kif tista’ tingħata din l-għajnuna? 

It-tielet punt hu dwar Skola Sport. Meta huwa envisaged li tibda? Ovvjament naqblu li hemm bżonn li jkun hemm protokolli partikolari, però hemm bżonn li dawn it-tfal jingħataw l-opportunità li jattendu Skola Sport. 

L-aħħar punt huwa dwar il-Gozo Sports Complex. Nhar il-Ġimgħa l-isports complexes f’Malta se jkunu qegħdin jinfetħu għal ċertu sports, mhux għall-isports kollu imma b’mod partikolari għal sports individwali u għal non-contact sports jew sports li l-ammont ta’ nies li jinvolvi ma jaqbiżx ċertu numru. Irċevejt ilmenti li jidher li nhar il-Ġimgħa l-iSports Complex t’Għawdex mhux se jiftaħ għall-pubbliku. Dan huwa minnu? Meta hu envisaged li jiftaħ il-Gozo Sports Complex, li huwa l-uniku kumpless sportiv li għandna f’Għawdex, biex ikun jista’ jintuża mill-pubbliku sportiv Għawdxi? 

IS-SUR ELVIN GRECH: Onor. Said, inti semmejt erba’ punti, il-baġit, il-pjan, Skola Sport u l-Kumpless Sportiv u se nipprova nkun ċar fuqhom.  Dwar baġit, aħna bħala Sports Board qegħdin naraw x’inhu t-telf ta’ kull club u entità, x’inhuma n-neċessitajiet li għandhom biex ikunu jistgħu joperaw fil-futur u minn hemmhekk se noħorġu b’rakkomandazzjonijiet lill-Ministeru għal Għawdex sabiex, dejjem jekk ikun hemm qbil dwarhom, jingħataw għajnuna biex ikunu jistgħu jkomplu għaddejjin bil-ħidma tagħhom. 

Il-pjan tagħna huwa li sal-aħħar ta’ dan ix-xahar inkunu lesti bi pjan, baġit, fuq kull dixxiplina sportiva sabiex kemm jista’ jkun kull għajnuna tkun qed tolqot dik id-dixxiplina partikolari u ma jkun hemm l-ebda dixxiplina li ma tibqax topera f’Għawdex. 

Dwar Skola Sport, fl-aħħar snin dejjem organizzajnieha flimikien ma’ Sport Malta. Aħna nieħdu ħsieb in-naħa ta’ Għawdex. Bħalissa għaddejjin diskussjonijiet fuq il-programm tas-sajf u fil-jiem li ġejjin suppost li jiġi varat il-programm tas-sajf għat-tfal Għawdxin. 

Dwar il-Kumpless Sportiv, bħalissa l-Gvern ċentrali deherlu li kellu bżonn jintuża mill-Protezzjoni Ċivili minħabba s-sitwazzjoni tal-COVID-19 u ma nistax nagħti dati jien dwar meta l-Protezzjoni Ċivili se joħorġu mill-Kumpless Sportiv. Għaldaqstant jiddispjaċini li fuq din ma nistax nirrispondi.

ONOR. CHRIS SAID: Jiġifieri mhux se jiftaħ għall-pubbliku nhar il-Ġimgħa. 

IS-SUR ELVIN GRECH: M’iniex informat dwar meta se joħorġu l-Protezzjoni Ċivili mill-Kumpless Sportiv. 

ONOR. CHRIS SAID: Jiġifieri sakemm ikun hemm il-Protezzjoni Ċivili hemmhekk ma jistax jintuża għal skopijiet sportivi. 

IS-SUR ELVIN GRECH: Hekk naħseb.  

IĊ-CHAIRPERSON: Grazzi. L-Onor. Kevin Cutajar. 

ONOR. KEVIN CUTAJAR: Sur Grech, grazzi ħafna tal-preżentazzjoni tiegħek u talli għoġbok tingħaqad magħna llejla. Se nistaqsik żewġ mistoqsijiet min-naħa tiegħi u t-tnejn huma relatati mal-kwestjoni tal-COVID-19. Fil-preżentazzjoni tiegħek semmejt, jekk fhimtek tajjeb, li minħabba ċerti ċirkostanzi l-clubs jew l-assoċjazzjonijiet f’Għawdex mhux se jkun possibbli għalihom li jikkwalifikaw għal xi fondi internazzjonali. Fhimtek sew? 

IS-SUR ELVIN GRECH: Onor. Cutajar, ir-raġuni hija waħda demografika. L-assoċjazzjonijiet internazzjonali jirrikonoxxu biss lill-assoċjazzjoni nazzjonali. Mela jekk qed nitkellmu dwar football, ħalli wieħed jifhimni żgur, l-UEFA ma tirrikonoxxix lill-Gozo Football Association imma tirrikonoxxi lill-Malta Football Association u allura l-għajnuna tagħha tagħtiha lill-Malta Football Association. Fiċ-ċirkostanzi kull assoċjazzjoni nazzjonali għandha l-problemi tagħha  u l-ewwel kulħadd isolvi l-problemi tiegħu, imbagħad isolvi l-problemi ta’ ħaddieħor. Fl-isports l-istess; il-problema li se jiltaqgħu magħha l-assoċjazzjonijiet Għawdxin hija li huma reġjonali għax jorganizzaw league reġjonali, jiġifieri league għall-clubs Għawdxin. Il-clubs tagħhom mhux se jkunu jistgħu jibbenefikaw minn għajnuniet mingħand dawn il-konfederazzjonijiet sabiex jagħmlu tajjeb għat-telf li jiġi minn ħlas ta’ kuntratti. 

ONOR. KEVIN CUTAJAR: Inti semmejt il-bżonn ta’ għajnuna u skemi min-naħa tal-Gvern. Nifhem li l-bżonn prinċipali huwa ta’ fondi biex  il-clubs u l-assoċjazzjonijiet ikunu jistgħu jkomplu bix-xogħol tagħhom, però forsi jkun utli kemm għalikom kif ukoll għal dan il-Kumitat li wieħed ikun jista’ jissuġġerixxi inizjattivi li jistgħu jkunu ta’ għajnuna. Forsi jkun utli wkoll li bħala qasam sportiv f’Għawdex – u din tapplika għal kull qasam imma la qegħdin nitkellmu fuq sports ovvjament irridu niffokaw fuq dan il-qasam - minflok wieħed jikkonċentra biss fuq il-bżonn ta’ aktar fondi, forsi wieħed jiffoka aktar fil-wisa’ u jitlob aktar riżorsi li diġà għandu l-istat u jista’ jagħti jew jikkonċedi lill-qasam sportiv biex ikun jista’ jibbenefika minnhom u jkunu ta’ sostenn ħalli l-clubs u l-assoċjazzjonijiet ikunu jistgħu jkomplu jimxu bil-ħidma tagħhom. Ikkonsidrajtuha din? Taħsbu li hija fattibbli min-naħa tagħkom? 

IS-SUR ELVIN GRECH: Aħna qed naraw li n-neċessitajiet tal-għaqdiet u l-clubs sportivi huma prinċipalment tlieta. Nafu li r-riżorsi umani qegħdin jonqsu, peress li qed tkun dejjem aktar diffiċli to run the club minħabba l-constraints finanzjarji u minħabba li l-volontarjat xi ftit jew wisq qed jonqos kullimkien, anke f’Għawdex. Dan qed jaffettwa t-tmexxija tal-clubs. 

Min-naħa l-oħra, bħalissa jekk huma għandhom problemi li jkunu problemi li jridu jsolvu b’mod immedjat għax ikunu maqbudin f’kuntratti li ma jistgħux iħallsu, irridu naraw kif se ngħinuhom sabiex dawn jew iħallsu parzjalment jew bin-nifs jew inkella naraw kif se nsolvu l-problema minħabba l-fatt li dawn ma jistgħux jiġġeneraw dħul biex jagħmel tajjeb għall-kuntratti li daħlu fihom għall-istaġun sportiv li għadda. Kwalunkwe riżorsa hija utli għall-isports f’Għawdex u allura naqbel miegħek li kollox irid jiġi kkonsidrat. Nerġa’ ngħid, nemmen li kull riżorsa hija utli. 

IĊ-CHAIRPERSON: Grazzi, Sur Grech, tal-parteċipazzjoni tiegħek u nawguralek u nirringrazzjak għall-ħidma tiegħek. Min-naħa tagħna wasalna biex nikkonkludu. Laqgħa oħra tal-Kumitat hija skedata għal bħal-lum ġimgħa. Fil-frattemp irċevejt suġġetti mill-Ministru Camilleri biex jiġu diskussi f’laqgħat oħrajn, fosthom it-turiżmu u inizjattivi biex inġibu x-xogħol f’Għawdex. Min-naħa tiegħi nixtieq nissuġġerixxi li niddiskutu l-istate aid issues. Naħseb qabel ma nibdew niddiskutu dawn l-affarijiet ikun aħjar li nidħlu fi kwestjonijiet ta’ state aid, anke in vista tal-punti li qajmu kemm il-Gozo Business Chamber kif ukoll il-Gozo Tourism Association biex inkunu nistgħu nistradaw diskussjonijiet oħra.

[bookmark: _GoBack]Il-Kumitat huwa aġġornat għal nhar it-Tlieta, 9 ta’ Ġunju 2020 fl-4.30 p.m. meta se nkomplu niddiskutu l-Impatt tal-COVID-19 fuq Għawdex u t-triq ’il quddiem. Nirringrazzja lil dawk kollha li kienu magħna. 

Fis-6.57 p.m. il-Kumitat aġġorna.

